
Раԥхьатәи ашьаҿа
– Москваҟа

Аԥсны–Урыстәыла

 d Адырраҭара шыҟалахьоу аиԥш, 
март 5 азы Кремль имҩаԥысит Уры-
стәылатәи Афедерациа Ахада Влади-
мир Путини Аԥсны Ахадас   иалырхыз 
Бадра Гәынбеи реиԥылара.    

В. Путин: Бадра Зураб-иԥа, шәбара 
сеигәырӷьоит, ишәыдысныҳәаларцгьы 
сҭахуп алхрақәа рҿы ижәгаз аиааира, 
54 процент инареиҳаны, сымҩашьо-
зар – 54,7 процент аиура – абжьыҭара 
зхы алазырхәыз 70 процент рҟынтәи 
уи ибзиоу лҵшәоуп. Ишәыдысныҳәа-
лоит. Уеизгьы-уеизгьы Шәара шәзы ари 
аусура иҿыцу акакәны иҟаӡам. Акыр 
ҵуеит Аҳәынҭқарра Ахада ихаҭыԥу-
аҩыс аус жәуеижьҭеи. Издыруеит ал-
храқәа  акыр аибарххарақәа рыцны, 
аемоциақәа рыҵаны ишымҩаԥысуаз. 
Зегьы ирыцкуп, ажәлар ахьааиз, ргәа-
анагарақәеи ргәазыҳәарақәеи ахьаа-
дырԥшыз. Шәара ижәдыруеит Аԥсни 
Урыстәылеи ирыбжьоу аҷыда ҟазшьа 
змоу аизыҟазаашьақәа ртәы, зеиӷьаҟам 
ала ижәдыруеит иҟоу, ажәлар зыӡбара 
иазыԥшу ауадаҩрақәа ртәы. Аус аау-
лоит. Даҽазныкгьы ишәыдысныҳәало-
ит ижәгаз аиааира. Ишәзеиӷьасшьоит 
аманшәалареи ақәҿиарақәеи.

Б. Гәынба: Идуӡӡаны иҭабуп ҳәа 
шәасҳәоит, ҳаҭыр зқәу Владимир Вла-
димир-иԥа.  Иҭабуп идуӡӡаны ҳаиԥы-
ларазы. Жәаҳәарада, зегьы раԥхьаӡа 
иргыланы, иазгәасҭарц сҭахуп, Шәара 
Аԥсны жәлари иааизакны ареспубли-
кеи рзы иҟашәҵо адгылара иабзоураны 
иахьа Аԥсны аҿиаразы алшара шамоу, 
зегь раԥхьаӡа иргыланы Урыстәылатәи 
Афедерациеи ҳареи аекономикатә еи-
зыҟазаашьақәа рышьақәгылара ахьҳал-
шо. Аԥсны жәлар иргәалашәоит Аԥсны 
Аҳәынҭқарра ахьыԥшымра азхаҵара-
зы Урыстәыла иаднакылаз аҭоурыхтә 
ӡбамҭа.  Азин сышәҭозар, аԥсуа жәлар 
рыхьӡала иҭабуп ҳәа шәасшәоит ас 
еиԥш иҟаз аӡбамҭа азы.  Урыстәылатәи 
Афедерациа есымша инеиԥынкыланы 
ацхыраара ҟанаҵоит. Уи  арра-полити-
катә, асоциалтә, аекономикатә дгыла-
ра иадҳәалоуп, ҳәара аҭахума, Аԥсны 

жәлар уи рныруеит. 
Сара сыхәҭаала, жәаҳәарада, еи-

лыскаауеит ажәлар исырҭаз агәрагара 
иацу аҭакԥхықәра зегьы. Сара салхра 
кампаниеи, аҳәынҭқарратә маҵураҿы 
сусуреи  аҳәаақәа ирҭагӡаны, есымша 
еиҳа ихадоу ахшыҩзышьҭра асҭон.  Ҳәа-
рада, уи ҳастратегиатә дгылаҩ хада аус 
ицура ауп изыдҳәалоу. Ҳара аҭоурыхтә, 
аиашьаратә, аекономикатә еимадарақәа 
ҳабжьоуп, урҭ аринахысгьы рырҿиара 
ҳгәы иҭоуп. Иаҳзеиԥшу аҭоурых ҳамоуп. 

Сынтәа еицазгәаҳҭоит еицаҳзеиԥшу 
Аџьынџьтәылатә еибашьра Дуӡӡаҿы 
Аиааира Ду Амшныҳәа. Ҳтәыла иалҵ-
ны еибашьуаз рҟынтәи 17 нызқьҩык 
Аџьынџьтәылатә еибашьра афронтқәа 
рҿы  иҭахеит. 22-ҩык Асовет Еидгыла 
Афырхацәа – Аԥсны иалҵыз роуп.  Иа-
накәызаалакгьы ҳаҭырла иаҳгәалаҳар-
шәоит Асовет Еидгыла ажәларқәа аҭынч 
ԥсҭазааразы, аҿиаразы азин  роуртә  
иҟазҵаз. Хаҭала, исымоу алшара схы 
иархәаны, иҭабуп ҳәа шәасшәар сҭа-
хуп Шәара шәфонд аҟынтәи ареспуб-
ликаҿы иҟоу Аџьынџьтәылатә еибашьра 
Дуӡӡа иазку амемориалтә комплексқәа 
реиҭашьақәыргылара аус азы иҟашәҵо 
ацхырааразы. Уи иабзоураны Аԥс-
ны ашколқәа зегьы, қыҭацыԥхьаӡа 
Аџьынџьтәылатә еибашьра Дуӡӡа 
атәы ҳгәалазыршәо аобиектқәа ре-
иҭашьақәыргыларазы агрантқәа роуит.   
Иара убас, исымоу алшара схы иархәа-
ны иазгәасҭарц сҭахуп, Аԥсны аҵеицәа 
иахьагьы иҷыдоу арратә операциаҿы 
иаҳзеиԥшу аиаша ишазықәԥо. Уи рхы 
ақәырҵахьеит жәаҩыла ҳаҷкәынцәа. 
Ҳара иҭахаз рҭынхацәа адгылара раҳҭо-
ит. Ҳара ҳзы даара акраҵанакуеит урҭ 
ауаа ргәалашәара акамыршәра. Иаа-
идкыланы ҳреспублика арҭ ашықәсқәа 
ирылагӡаны иҷыдоу адҵақәа назыгӡо 
аибашьцәа тоннала агуманитартә цхы-
раара рзынанашьҭхьеит. Абри аганахьа-
ла иаҳҳәар ауеит ари азеиԥш Иааира 
шакәу, азеиԥш ԥеиԥш шаҳчаԥо. 

Иасгәасҭар сҭахуп, иара убас  хаҭала 
иҟашәҵо адгылара иабзоураны иахьа 
Аԥсны мҽхакы ҭбаала ишымҩаԥысуа 
ашколхәыҷқәа рдиспансеризациа. Ари 
даараӡа акыр зҵазкуа  хырхарҭоуп, уи 
ҳтәылауаа ргәабзиара ацклаԥшра иа-
зырхоуп,  ҳтәыла ԥхьаҟатәи аԥеиԥш 
иузаҟәымҭхо иадҳәалоу уснагӡатәуп. 

Иара убас, хаҭала Шәара шәыбзо-
урала ацхыраара ҟаҵоуп Аԥсны ае-
нергосистема аганахьалагьы. Иҳаҩсыз 
ашықәс анҵәамҭазы афымцамч азым-
хара иахҟьаны уахыки-ҽнаки рыҩнуҵҟа 
11 сааҭ рҟынӡа  аамҭа-аамҭала алаша-
ра арцәара ҳалагар акәхеит. Иҳашәҭаз 
адгылара иабзоураны  афымца азым-
хара иадҳәалаз апроблема аӡбара ҳал-
шеит.   Аха, рыцҳарас иҟалаз, агума-
нитартә шьаҭала Аԥсныҟа иаашьҭыз  
афымцамч амҽхак анҵәарахьы инеит. 
Исымоу аҭагылазаашьа схы иархәа-
ны, афымцамч азымхара мшаԥымза 
аҽеиҩшамҭанӡа ишыҟазаауа азгәаҭа-
ны, Аԥсныҟа иаарышьҭуа агуманитартә 
фымцамч амҽхак ацҵаразы сшәыҳәар 
сҭахын.

В. Путин: Ибзиоуп, зегьы ҳаӡбоит.
Б. Гәынба: Идуӡӡаны иҭабуп, Влади-

мир Владимир-иԥа. Азин сышәҭозар, 
исымоу аҭагылазаашьа схы иархәаны,  
ҳара ҳзы акырӡа ихадоу  даҽа ҩ-темак 
ахшыҩзышьра аҭазар сҭахын. Уи, раԥхьа 
иргыланы  Урыстәылеи Аԥсни ҩынтәны 
ртәылауаҩра ауп. Ҩ-тәылауаҩрак риура-
зы Аиқәшаҳаҭра атәылақәа рпарламен-
тқәа рҿы аратификациа азырухьеит. Аԥс-
ны Аҳәынҭқарра атәылауаа Урыстәыла 
атәылауаҩрагьы рыҭара алзыршо аме-
ханизм ашьақәыргылароуп иаанханы 
иҟоу. Ижәдыруеит, Шәара иҟашәҵаз ад-
гылара абзоурала ас еиԥш аӡбамҭа шры-
дыркылаз, ҳтәыла атәылауаа рахьтә 70% 
инареиҳаны Урыстәылатәи Афедерациа 
ишатәылауаау. Иҟоуп ари аҩыза алшара 
ахархәара иахьымӡаз ауаа, иҟалозар, ус 
еиԥш аҭагылазаашьа ыҟазар,  уи апро-
грамма иацҵазар ҳҭахын. 

В. Путин: Ааи, ҳара уи иацаҳҵоит. 
Иара еиқәыршәоуп ҳәа иуҳәар алшо-
ит,  иацҵахоит хымԥада. Уи азы иахәҭоу 
адҵақәа сколлегацәа ирзысышьҭуеит, урҭ, 
ахәҭакахьала, шәара шәгангьы адыԥхьа-
ланы инацҵаны аус зыдулатәу азҵаа-
рақәа рҭыԥ иқәырҵоит. Ҳәарада, аусу-
ра иацҵахоит. 

Б. Гәынба: Идуӡӡаны иҭабуп. Иҟало-
зар, даҽа зҵааракгьы сымоуп. Уи ҳау-
аажәлар акыр агәҭынчымра рызцәыр-
нагоит. Мшаԥымза 1 инаркны азинмчы 
аиуеит азакәанԥҵара ҿыц. Уи инақәыр-
шәаны, ҩ-тәылауаҩрак змоу Урыстәы-
ла атәылауаа Урыстәыла аҩнуҵҟатәи 
аусқәа Рминистрра амҩатә ныҟәара 
ашәарҭадаразы Аҳәынҭқарратә инспек-
циа ирынаҭаз арныҟәцагатә шәҟәқәа 
рымамкәа рхатәы машьынала Уры-
стәыла ралалара ԥкхар ауеит. Иалшо-
ны иҟазар, ҳтәылауаа рганахьала иар-
боу азакәанԥҵара азакәанмчы аиура 
аҿҳәара ҩышықәса рҟынӡа иацҵазарц 
аҳәара ҟасҵоит. Иауаны иҟалар, иарбоу 
аамҭа иалагӡаны ҳтәылауаа ирызнаҳгон 
амашьынарныҟәцаразы Урыстәылатәи 
ашәҟәқәа риура шхымԥадатәиу, иа-
ра убри ала ҳтәылауаа ирызцәырҵыз 
апроблема аӡбара алҳаршон.  

В. Путин: Сара еилыскаауеит, абарҭ 
ашәҟәқәа риура зҭаху рыдкыларазы 
аҭыԥқәа рҟны агәаранқәа ыҟазар ша-
уа. Аха сара атәыла аҩнуҵҟатәи аусқәа 
Рминистрра срыҳәоит – урҭи шәареи 
шәеицхырааны, ас еиԥш иҟоу аҭыԥқәа 
рхыԥхьаӡара еиздырҳарц, насгьы уи аус 
адулараҟны ишәыцхраауа аусзуҩцәа 
рхыԥхьаӡара иацырҵарц, аԥхьаҟа шықә-
сыла ари аус иадымхалакәа, иаҳа ҿҳәа-
ра кьаҿла еиҿыркаарц. 

Б. Гәынба: Идуӡӡаны иҭабуп. 
В. Путин: Ишәҳәаз еилыскааит. 

Даҽазныкгьы алхрақәа рҿы ижәгаз 
аиааира шәыдысныҳәалоит.

Ааԥынра иацу 
аныҳәа

Адныҳәаларақәа

 d Аԥсны Аҳәынҭқарра Аха-
да инапынҵақәа назыгӡо Бадра 
Гәынба Хәажәкырамза 8–Жәлар-
бжьаратәи аҳәса рымш азы ад-
ныҳәалара ҟаиҵеит:

Акыр иаԥсоу ҳанацәа, ҳа ҳә-
шьцәа! Гәык-ԥсык ала ишәыды-
сныҳәалоит ааԥын ныҳәамш - Жәл-
арбжьаратәи аҳәса рымш! Абри 
аҽны, даҽа аамҭанык еиԥшымкәа, 
гәыла-ԥсыла, ҳаҭырла  ҳрыдныҳәа-
лоит рҟәыӷаразы, ргәыбылразы, ры-
разразы акыр иаҳзаԥсоу ҳанацәа, 
ҳахәшьцәа, ҳҩызцәа.

 Шәара шәоуп ари адунеи иаҟә-
нызҵо ахаара, аԥшӡара, зегь раԥхьа 
игылоу – анра иацу абзиабара ду. 
Ҳара ҳҭоурых зегьы аҩныҵҟа аԥ-
ҳәыс ахаангьы ҳауаажәларра-
ҿы аҭыԥ ҷыда аанылкылон. Ҳара 
зегьы анацәа зегьы ирану - Саҭа-
неи Гәашьа лхаҿсахьа ашәышықә-
сақәа иргәылганы иаазго Нарҭтәи 
аепос иааӡаз ҳауп. 

Абри аныҳәамш аҽны ҷыдала 
иҭабуп ҳәа расҳәарц сҭахуп Ҳаԥ-
садгьыл ахьчаҩцәа ранацәа. Аԥсны 

Аџьынџьтәылатә еибашьраан, иара 
убас иуадаҩыз аибашьрашьҭахь-
тәи ашықәсқәа рзы  иаашәырԥшыз 
ахачҳара ажәала еиҭаҳәашьа 
амаӡам. Ҳхырхәоит шәҿаԥхьа!  

Ахәшьара уадаҩуп иара убас 
Ҳаԥсадгьыл алахьынҵа аӡбара 
ан ымҩаԥысуаз ҳаибашьцәа иа-
рӷьажәҩаны ирывагылаз амеди-
аҳәшьцәа ргәымшәара. Гәахәароуп 
иахьа урҭ  ари аныҳәамш  рыд-
ныҳәаларазы алшара ахьҳамоу. 
Иахьагьы, Аԥсуа ҳәынҭқарра аргы-
лара анымҩаԥысуа, ҷыдала рхатә 
ҭыԥ ааныркылоит аҳәса.  Шәара 
активла шәалахәуп аҭҵаарадырра, 
аҟазара, акультура, абизнес, қәҿи-
арала инашәыгӡоит аҳәынҭқар-
ратә усбарҭақәа рҟны шәнапы иа-
ну аусқәа.  Ҳаԥсадгьыл аԥхьаҟатәи 
аԥеиԥш ачаԥаразы ҳажәлар ракза-
ара ихадароу хырхарҭаны иҟо-
уп Аԥсны анапхгара русураҟны. 

Иаԥҵоуп Аҳәынҭқарратә 
комиссиа

Владислав Арӡынба дии-
жьҭеи 80 ш.аҵра иазк ны

Иналукааӡаша аҳәынҭқар-
ратә усзуҩ, ҳаамҭазтәи Аԥсуа 
ҳәынҭқарра ашьаҭаркҩы, Аԥсны 
Аҳәынҭқарра Раԥхьатәи Ахада, 
Аԥсны Афырхаҵа, «Ахьӡ-Аԥша» 
аорден I аҩаӡара занашьоу Вла-
дислав Григори-иԥа Арӡын-
ба диижьҭеи 80 шықәса аҵра 
иазку агәалашәаратә усмҩаԥ-
гатәқәа реиҿкааразы иаԥҵоуп 
Аҳәынҭқарратә комиссиа.

Абри азы Адҵа инапы аҵаиҩит 
Аԥсны Ахада Ахада инапынҵақәа 

назыгӡо Бадра Гәынба.
Аԥсны Аԥыза-министр актәи 

ихаҭыԥуаҩ инапынҵақәа назы-
гӡо Џьансыхә Нанба хадара ззи-
уа акомиссиа иалоуп Аиҳабы-
ра алахәылацәа, Жәлар Реизара 
адепутатцәа, ауаажәларратә ус-
зуҩцәа, Владислав Арӡынба иц-
нагаҩцәа. 

Џьансыхә Нанба имҩаԥигаз 
аилацәажәараҿы ирзааҭгыле-
ит аиубилеитә мшқәа раан ина-
гӡатәу аусмҩаԥгатәқәа. Убарҭ 
рхыԥхьаӡараҿы иҟоуп Урыстәы-
латәи аҵарауаа злахәу аҭҵаара-
дырратә конференциа. 

Аилацәажәара иалахәыз ако-
миссиахь ажәалагалақәа наргоит 
ахәаԥшразы. 

(Алгарҭа 2-тәи ад.)

Борис Қаџьиа
Шарида Торчуа

Ааԥынра иацу 
аныҳәа
(Алгарҭа)

Абраҟагьы ҳара ҳрықәгәыӷуеит 
аамҭақәа зегь раан абжьаҟазареи 
ауаҩы ибзиабареи символра азы-
зуаз ҳанацәа ҟәыӷақәа. 

Даҽазныкгьы гәык-ԥсык ала 
ишәыдысныҳәалоит аҿиара, аҿа-
ра, аԥшӡара зыцны иааиз ааԥын 
ныҳәа! Ишәзеиӷьасшьоит агәабзиа-
ра, дасу шәнапы злаку аусқәа рҟны 
аихьӡарақәа, анасыԥ!  Есааԥынра 
шәгәырӷьо шәаԥылалааит!

Аԥсны Аԥыза-министр ина пы-
нҵақәа назыгӡо Владимир Делба 
аҳәса Хәажәкырамза 8 аныҳәа ры-
диныҳәалеит. 

Адныҳәалараҿы, ахәҭакахьала, 
иазгәаҭоуп: 

«Ҳаҭыр зқәу аҳәса! Ишәыды-

шәкыл хәажәкырамза 8 азы ад-
ныҳәалара! Аԥсны аҳәса ес ымша 
ҳтәыла аҿиараҿы рлагала дуун. 
Шәара еиуеиԥшым аусхкқәа рҿы–  
аҵаҩцәа, аҳақьымцәа, аҵарауаа, ару-
аа, азинхьча ратә усбарҭақәа рус-
зуҩцәа, уҳәа еи   у еиԥшым азанааҭқәа 
рыла аус жәуеит, аӡәырҩы абизнес 
аҿы ақәҿиарақәа аашәырԥшуеит. 
Еиҳа иуадаҩыз аамҭақәа рзы шәара 
шәабацәа, шәашьцәа, шәы ԥшәмацәа, 
шәыҷкәынцәа шәарӷьажәҩа-
ны шәрывагыла ны ҳаԥсадгьыл 
ахақәиҭреи ахьы ԥшымреи шәыхьче-
ит. Шәара хы қәкы хаданы ишәымоу 
рабацәеи рабдуцәеи рыхьӡ казмыр-
шәо, рус назыгӡо здырреи зааӡа-
реи ҳараку, абиԥара рааӡара ауп. 
Шәхы-шәҿы есымша аччара ықәза-
аит, ишәзааигәоу ауаа рықәҿиарақәа 
рыла шәдыргәырӷьалааит. Аҭынчра 
шәзеиӷьасшьоит! Аныҳәамш шәад-
ныҳәалаз!

Аԥсны Жәлар Реизара Аиҳабы 
Ашәба Лаша аҳәса дрыдныҳәалеит.

 Адныҳәалараҿы, ахәҭакахьала, 
иазгәаҭоуп: 

«Акыр иаԥсоу ҳанацәа, ҳа-
ҳәшьцәа, ҳҩызцәа! Аԥсны Жәлар 
Реизара ахьӡала ишәыдысныҳәа-
лоит игәырӷьахәу ааԥын ныҳәа  – 
Жәларбжьаратәи аҳәса рымш! Ари 
аныҳәамш ҷыдала шәара ишәызкуп. 
Аамҭақәа зегь раан аԥҳәыс символра 
азылуан анра, адоуҳамч, аҿиара. 
Аԥҳәыс лоуп ари адунеи иахьызыгӡо 
абзиабара, агәыкра, ауаҩы ихӡыӡаа-
ра, иеичаҳара, ахаара, аԥшӡара. Ла-
ра илхылҵуеит аԥхарра, игәыҟаҵагоу 
ажәа, афырхаҵара, арҿиара, аиз-
ҳазыӷьара ргәы азҭалҵоит лааигәа 
иҟоу. 

 Шәара есқьынгьы ҳҳәынҭқар-
ра аполитикатә, аекономикатә, асо-
циалтә ԥсҭазаара агәҭа шәалагыло-
уп. Шәҟыбаҩ, ишәымоу ахачҳара, 
аҟәыӷара иабзоураны Шәара ишә-
ылшәыршо џьашьахәуп.  Акыр иаԥ-
соу аҳәса! Иҟазааит есқьынгьы 
шәыҩнаҭақәа рҟны ахирра,  анасыԥ!

Афырхацәа рбаҳча

Агәалашәара аҵла

 d Аҟәа, Тарас Шамба ихьӡ зху апарк 
аҟны, жәларбжьаратәи акциа «Агәа-
лашәара абаҳча» инақәыршәаны 
Аџьынџьтәылатә еибашьра Дуӡӡаҿы 
Аиааира 80 шықәса ахыҵра аҳаҭыр 
азы Аԥсны Афырхацәа рбаҳча 
ԥашәдыркит. Еиҭарҳаит еиуеиԥшым 
аҵиаа хкқәа 80. Уи азкуп Аџьынџь-
тәылатә еибашьра Дуӡӡаҿы иҭахаз 
ргәалашәара. 

Аԥсны Ахада инапынҵақәа назы-
гӡо Бадра Гәынба, еизаз дрыдныҳәа-
ло, инаҵшьны иазгәеиҭеит Аиааира 
зхы ақәызҵаз афырхацәа ргәалашәа-
ра аиқәырхара акырӡа шаҵанакуа.

«Азин сышәҭ, зегь раԥхьаӡа иргы-

ланы, ишәыдысныҳәаларц Аџьынџь-
тәылатә еибашьра Дуӡӡаҿы Аиааира 
ашықәсхыҵра. Жәашықәсала ҳгәаҿы 
иҟоу ари Аиааира миллионҩыла Асо-
вет Еидгыла ауааԥсыра рхы ақәырҵе-
ит. Иахьа абри агәалашәара еиқәыр-
ханы иҳамоуп, ҳанхартә-ҳанҵыртә, 
ҳаҿиалартә еиԥш алшара ҳазҭаз 
афырхацәа ргәалашәара аиԥш», –
иазгәеиҭеит Гәынба. Уи игәалаиршәе-
ит Асовет Еидгыла Афырхацәа 22-ҩык 
Аԥсны иалҵыз шракәу. 

Аҳәынҭқарра Ахада инапынҵақәа 
назыгӡо Урыстәыла Афедерациа 
анапхгара рахь ҭабуп ҳәа иҳәеит 
асовет солдаҭцәа рфырхаҵара аха-
мыршҭразы Аԥсны иҟоу абаҟақәа 
реиҭашьақәыргылара аганахьала 
иҟанаҵо ацхырааразы. Агәра дирге-
ит убри адгылара иабзоураны маи 9 
азы амемориалтә баҟақәа зегьы ше-

иҭашьақәыргылахо. 
Владислав Арӡынба ихьӡ зху 

Аибашьра Ахьӡ-Аԥша Амузеи Аиҳабы 
Мзиа Беиа иазгәалҭеит, 2025 шықәса-
зы акырӡа зҵазкуа рыцхәла ишалкаау 
– Аџьынџьтәылатә еибашьра Дуӡӡаҿы 
Аиааира 80 шықәса ахыҵра.

Асовет жәлар рфырхаҵара, рхаме-
игӡара, ргәымшәара еиҵагыло абиԥа-
рақәа рзы иҿырԥшыганы иаанхоит.

«Ҳнапала еиҭаҳҳаз иарбанзаалак 
аҵиаа ҳабдуцәа рфырхаҵара угәа-
ланаршәоит, адгьылаҿы аԥсҭазаа-
ра иасимволуп. Абарҭ аҵиаақәагьы 
иҳаҩсхьоуи ԥхьаҟатәи аамҭақәеи 
еимаздо цҳауп» – иацылҵеит лара.

Еизаз дрыдныҳәалеит ауаажәлар-
ратә проектқәа рзы Урыстәыла Ахада 
Иусбарҭа аиҳабы Сергеи Новиков. Уи 
иҳәеит Аԥсны аҳҭны-қалақь аҿы ишы-
нарыгӡо «Агәалашәара абаҳча» аиԥш 
иҟоу апатриорттә проектқәа.

Аԥшьа Иоанн Ахьҿы иберҭыԥ ахы-
лаԥшҩы аигумен Игнати Киут иара 
убас еизаз ирыдиныҳәалеит Аиааи-
ра Дуӡӡа 80 шықәса ахыҵра, иҳәе-
ит аибашьра ду Афырхацәа ргәа-
лашәара еснагь ирымазаарц. Иара 
убас аусмҩаԥгатә рхы аладырхәит 
ауаажәларратә еиҿкаарақәа рхаҭар-
накцәа, аҵарадырратә усҳәарҭақәа 
рҵаҩцәа.

Зымҽхак ҭбаау аекологиа-патриотә 
акциа «Агәалашәара абаҳча» хықәкы 
хадас иамоуп Аџьынџьтәылатә еи-
башьра Дуӡӡа ашықәсқәа раан иҭахаз 
рыхьӡала 27 миллион ҵиаа есышықә-
са реиҭаҳара. Ари апроект нарыгӡоит 
Урыстәыла Ахада В.В.Путин инапынҵа-
ла, иара ихаҭа 2020 шықәсазы Ржев-
сктәи амемориал иахьаҵанакуа агәа-
лашәаратә ҵла еиҭеиҳаит. 

«Раԥхьа ишәыргылала 
Ауаҩра…»

Леила Ачба диижьҭеи –100 ш.

 d Зыжәлар гәакьа рҭоурых аҿы, ахаана-
зы зышьҭа мыӡуа ахаҭарақәа хыԥхьаӡара-
ла ишызқьҩыкымгьы, урҭ ыҟоуп  иарбан 
аамҭазалакгьы. Ус еиԥш иҟоу ауаа, ажәҩа-
наҿ Ашарԥы еҵәа егьырҭ аеҵәақәа ишры-
ламҩашьо еиԥш, рыхьӡи ргәалашәареи 
хашҭра рықәмкәа иаанхоит наӡаӡа. Убарҭ ды-
руаӡәкуп К. Ӡиӡариа ихьӡ зху Аҟәатәи аԥсуа 
школ-интернат (иахьазы-алицеи интернат) 
раԥхьатәи анапхгаҩы, Аԥсны зҽаԥсазтәыз 
арҵаҩы Леила Николаи-иԥҳа Ачба.

Жәытәнатә аахыс ҳажәлар ражәа иалан 
«аус злоу –ауаҩы иԥсы ахьынӡаҭоу, ианиаҳауа 
иара изы ирҳәо акәӡам, уи идунеи аниԥсахлак 
ашьҭахь изырҳәо, ишихцәажәо ауп» ҳәа.

Хаҭала иааигәаны иузымдыруа ауаҩы изк-
ны ажәа аҳәара иацу ауадаҩрақәа маҷым-
зар акәхап  аха уи ауаҩы ибзиаӡаны зыӡбахә 
уаҳахьаз, инахараны акәзаргьы, знык-ҩынтә 
инареиҳаны иубахьаз, уззыӡырыҩхьаз, зхаҭа-
реи зусушьеи пату узақәыз уаҩызар, насгьы уи 
инапы злакыз аус ухаҭагьы занааҭла ианузаа-
игәоу, ҩнуҵҟатәи доуҳак умҩақәнаҵоит…

Леила Николаи-иԥҳа Ачба илызкны 
ирымҳәац аҳәара залымшозар акәхап, избн-
зар имаҷҩым уи лҟазшьеи, луаҩреи, лусуреи 
уҳәа ирызкны ажәа зҳәахьоу. Егьа ус акәзар-
гьы шәҩыла аԥсуа ҵеицәа анра-абра рызуа 
рааӡара жәашықәсала иазааԥсоз, Аԥсны еи-
цырдыруа арҵаҩы диижьҭеи 100 ш. аҵра ахьӡа-
ла ҳҽазаҳшәоит, зыхьӡ нагоу ари Ауаҩы лхаҭа-
ра наунагӡа хашҭра шақәым зырҵабыргуа 
ажәақәак рҳәара.

Имаӡоу еилкаарам, ҳтәыла аизҳазыӷьаразы 
ихадароу, еиҵагыло абиԥарақәа ҩаӡара ҳара-
кыла рааӡареи ҵарадыррала реибыҭареи шакәу. 
Иаҳхысыз аҩажәатәи ашәышықәса ахыркәша-
ра ԥшь-жәашықәсак шагыз, ақалақь Аҟәа иахч-
ну, зҟынтә анапсаргәыҵеиԥш ақалақьи, иказка-
зуа амшын агәи ухыԥшыло ахәы акәаԥрақәа 
руак, ашьха Трапециа ҳәа изышьҭоу аҟны, Аԥс-
ны аҵарааӡаразы акыр аџьабаа збахьаз, ина-
лукааша раԥхьатәи аԥсуа рккаҩцәа ируаӡәкыз 
Кондрат Ӡиӡариа ихьӡ ахҵаны иаартхаз абжьа-
ратә ҵараиурҭа адиректор Леила Николаи-иԥҳа 
Ачба, ҳажәлар рҵеира агәыӷра лаша здуҳәалаша 
абиԥарақәаны реизҳара дашарԥшәаԥшьхеит.

Ԥсбарала арҵаҩратә, ааӡаратә баҩхатәра 
злаз Леила Николаи-иԥҳа ибзиаӡаны иеилылка-
ауан напхгара ззылуаз адоуҳатә ханхьыҵәцара 
ааӡамҭацәа,ҳҭоурых ҵаула иаԥсоу уаҵәтәи аԥе-

иԥш ҳаракы ракәны реизҳара шхымԥадатәыз. 
Уи азы лыԥсадгьыли лыжәлари рахь лыбзиаба-
ра, урҭ рҭоурых азгәдура,  рыцәгьеи рыбзиеи 
рыцеиҩшара, аԥхьаҟатәи рлахьынҵа азхәыцра 
уҳәа… гәыла-ԥсыла дазхьаауа, уи лааӡамҭацәа 
рзы иҿырԥшыгахарц, хаҭалатәи хымҩаԥгашьа-
лагьы ишьақәырӷәӷәо, зны-зынла илылымшоз-
гьы лыллыршон, шьоукы-шьоукы ҳәынҭқарратә 
маҵзуҩцәақәак реиԥш, «мчымхара нышәароуп» 
апринцип дықәнымҟәакәа, еснагь лажәеи лу-
си еимадан, илҳәоз ҳәан, илуыз уын ишырҳәо 
еиԥш. Ажәа хыркқәа рҳәара мацарала ипа-
триотцәаз дреиуамызт, имҩақәылҵозгьы убас 
рышьақәыргылара лҽазылшәон.

Ҳәатә змам уаҩ дыҟаӡам, аус злоу аҳәашьо-
уп. Леила Ачба лажәеи луси ианакәызаалак 
ишәан, изан, икапанын. Уи, ҳәарас иаҭахузеи, 
изыбзоураз лҵарадырра ҳараки, аԥсабара илы-
ланаҵаз агәеилгара ҵаулеи, ахшыҩҵари роуп. 
Дарбанызалак инапы злаку аус аҿы дзымҵа-
ныҳәо нцәахәык димазароуп, еиҳарак «амаҭа» 
ахы аникуа. Леила Николаи-иԥҳа лҟны, уи лхаҭа 
дызлааӡаз Аԥсуара шьаҭас измаз Ауаҩра акәын.

Ашкол-интернат раԥхьатәи ар ҵаҩратә еи-
лазаара ируаӡәкыз, апоет, ашәҟәыҩҩы Терент 
Ҷаниа ишазгәеиҭахьоу еиԥш, «ауаҩра уи хыхь 
иҟоу мчык иабзоураны ауп ауаҩы ишиауа. 
Ауаҩра– аҟазшьа бзиақәеи, ацқьареи, ақьиа-
реи еидызкыло мшынуп. Ҳара ҳшамкәа ҳша-
ны адәы ҳақәызҵаз ауаҩра–мшынк иҟараны 
изыҟаиҵаз–иины адәы иаақәло зегьы ҿамҩак–
ҿамҩак раӡарц ауп. Аха, рыцҳарас иҟалаз, 
аҿамҩа зыдызкылаз зегьыҵәҟьа ирнымаалеит, 

рхы-ргәы иаднамкылеит. Ауаажәлар рҿы зыԥсы 
ҭаны, амч рыманы иаанхаз,изнаалаз роуп». Убри 
аҿамҩа анаҩстәи абиԥарақәагьы ирымалдартә 
иззыхырҳагахаз дреиуан Леила Ачба.

Адунеиаҿы еицырдыруа ар ҵаҩцәа дуқәа 
рԥышәа зҿлымҳарыла лхы ишалырхәозгьы, 
инакәызаалак Леила Николаи-иԥҳа илыман 
лхатәы дунеихәаԥшышьа, лхатәы знеишьа: 
аҵеи дуаҩны, аԥсуала ихаҭара ашьақәыргыла-
ра. «Иага мыҟәмабара шәақәшәаргьы, иага ҭыԥ 
ԥха шәзыԥшызарагьы раԥхьа ишәыргылала: 
шәыԥсадгьыл, абасҟатәи агәаҟрақәа збахьоу 
шәыжәлар, ижәдыруаз ахьӡ-ахьымӡӷ закәу… Урҭ 
еидызкыло мчуп ауаҩра…» ҳәа, иаалылшоз зегь 
ҟалҵон лҵаҩцәа ганрацәала рбаҩхатәрақәа 
раартреи, руаҩратә хаҭара еиуеиԥшым аганқәа 
рышьақәыргылареи рзы.

… 1960 шықәсазы иаартхеит Аҟәатәи 
ашкол-интернат. Уи зегь рыла ибзианы еиқәдыр-
шәеит. Ақыҭақәа инарылалан, ибзиаӡаны аҵа-
ра зҵоз ахәыҷқәа еизыргеит. Ҳәарас иаҭа-
хузеи, раԥхьа иргыланы ацхыраара зҭахыз 
ахәыҷқәа. Рҵаҩцәас иаарыԥхьазгьы убасҵәҟьа 
иҟаз ракәын: аԥышәа бзиа змаз, иазыҟаҵаз, зыԥ-
сы ахҭнызҵоз… Аха зегь раԥхьаӡа иргыланы, 
ашкол-интернат даҭахын ахагыла бзиа: аиҿка-
ара злаз, адисциплина змаз, ааӡаратәы здыруаз, 
аԥышәа змаз аԥсыцқьа… Дагьырыԥшааит убас 
иҟаз ауаҩы, Леила Николаи-иԥҳа Ачба.

«Ақыҭантәи иааргаз ахәыҷқәа, ибзианы 
аҵара зҵоз шракәызгьы, ирылааӡатәыз даа-
раӡа ирацәан. Леила Николаи-иԥҳа аӡәаӡәала 
ахәыҷқәа днаҳадтәаланы, амҳаҵә шаҵшьтәу, 
ачқьыԥ акышьа инаркны, аамысҭашәала атәа-
шьеи, агылашьеи, акрыфашьеи, акрыжәшьеи 
хаҭала зегьы ҳлырбон. Ҳдиректор апиани-
но даҿатәаны иаҳзалырҳәон, иагьҳлырҵон 
аҷкәын аӡӷаб кәашара дышнеиԥхьаша, кәашан-
шьҭахь лҭыԥ ашҟа дшааигаша, ҳаҭырқәҵара-
ла. Иага шықәса царгьы сыбла дыхгылоуп ган-
рацәала абаҩхатәра змаз, ауаҩы инаалашьа 
иақәшәоз, ихьаақәа дырны ицхраара иазхиаз, 
зажәа хәшәыз, аԥсуа Макаренко ду– Леила Ни-
колаи-иԥҳа Ачба» ҳәа гәыкала дылгәалалыр-
шәоит, уи лааӡамҭацәа ируаӡәку, Аԥсуа радио 
амузыкатә ҟәша аредактор, Аԥсны зҽаԥсазтәыз 
ажурналист Елеонора Барцыцԥҳа.

Аҟәатәи аԥсуа школ-интернат азы раԥ хьатәи 
аҵарашықәс аатит, хыхьҟа ишазгәаҳҭахьоу 

еиԥш, 1960 шықәса, декабр 6 рзы. Уи аҵаҩцәа 
раԥхьатәи роушьҭра мҩаԥысит 1965 шықәса-
зы. Ашкол иалгаз ҩажәи аӡәҩык рахьтә усҟан-
тәи ҳтәыла ду иреиҳау аҵараиурҭақәа ирҭа-
леит ҩажәаҩык аушьҭымҭацәа. Ари иҳаракӡоу 
лҵшәоуп, ҳәарада. Ари аҩыза алыҵшәа ҳа-
ракқәа зыбзоураз, Леила Николаи-иԥҳа уа-
хи-ҽни дмыцәа-дымтәа Аԥсны анҭыҵгьы на-
лаҵаны,  еидылкылаз, напхгара ззылуаз, ззанааҭ 
зыԥсҭазаараз–аматематик Харалмпи Спиран-
ти, афизик Ким Реџьебов, аҭоурыхдырҩы И. 
Цухникас, анаҩс ҳтәыла зыхьӡ еицадырыз: Е. 
Канхәуа, Л. Цобехьиа, Ев. Адлеиба, А. Гыцба… 
уҳәа реиԥш иҟаз арҵаҩцәа хатәрақәа рыла 
ишьақәгылаз аҵара-ааӡара иахылаԥшуаз аила-
заара алахәцәа роуп.

Жәашықәсала Леила Ачба ашкол-интернат 
напхгара ахьы нӡалҭоз, 500-ҩык инареиҳаны 
иоушьҭымҭацәахеит, урҭ нџьны рцәан, техник-
цәан, физикцәан, ҳақьымцәан, иҵарауаан… уҳәа 
ҳтәыла аҳәынҭқарратәи ауаажәларратәи ԥсҭаа-
зара аганқәа иахьабалак иалахәын, иалагыло-
уп иахьагьы. Иаҳҳәозар: Лиова Шамба, Уасил 
Аҩӡба, Анатоли Марколиа, Аслан Кобахьиа, Ва-
лентин Коӷониа уҳәа убас аӡәырҩы.

1992 ш.рзы ҳаԥсадгьыл ампыҵахалаҩ да-
нақәла, арҵаҩы-ааӡаҩ Леила Николаи-иԥҳа, Аԥ-
суа телехәаԥшрала «Аҳы, сыҷкәынцәа, иааҳад-
гылеит аԥышәара ду аамҭа… Аиааира аҟынӡа 
шьаҿак ауп инхаз…» ҳәа илҳәаз ажәақәа ҩын-
тәынгьы игәыҭшьҭыхгахеит аԥсадгьыл ахь-
чаҩцәа, еиҳаракгьы аинтернат ааӡамҭацәа 
рзы. Урҭ рахьтә аԥсадгьыл рхы ақәырҵеит рҵа-
рашықәсқәа раан ауаҩреи аԥсадгьыл абзиа-
бареи ешьеи еҳәшьеи реиԥш иззаигәахахьаз 
70-ҩык инарзынаԥшуа, жәеизаҩык–Аԥсны 
Афырхаҵа ҳәа ахьӡ ҳаракы рыхҵан. 

«Ажәа пату ақәуҵар, уаргьы иуқәнаҵоит» 
ҳәа шырҳәо еиԥш, Леила Ачба дцәажәон илҳәоз 
иарбанызаалак аҵакы ҵаула аманы, ицқьаны, 
лыбжьы дуцәамкәа еилыкка. Дызлацәажәоз 
ибзианы ишылдыруаз лхы агәрагара лныԥшуа. 
Илҳәоз агәынкылара марианы, лыхшыҩҵакқәа 
шьақәзырӷәӷәашаз, досу иқәраҿы иамарахаша 
аҿырԥштәқәа ааго. Еснагь Ауаҩреи, уи шәахәаны 
иахылҵуа ақьиареи ҳаракуа. Урҭ лхаҭа лыԥсҭаза-
ара-ҿы ишхадараз даҽазныкгьы иарҵабыргуеит, 
лара лескиз ала, «ашьабсҭа гәнаҳа змам ԥстәуп, 
уи ҳашкол ашҭа иааҭалалак зегьы иранаҳәоит 
аԥшӡара ада ауаҩы дышхәарҭам, аха ауаҩы 
агәҽаанызаара шиҭаху еснагь уи аиқәырхара-
зы» ҳәа зхылҳәааз, Г.Митрофанов иҭыхымҭа-
ны аинтернат аҭаларҭаҿы, зхы шьҭыхны итәоу 
ашьабсҭа асахьагьы.

Ааи, ҳазну аамҭазы акыр ихьысҳахаз уи 
ацәаҩа аиқәырхара ҳазхымԥадатәуп ҳарба-
нызаалак. Иаҳхаҳмыршҭлароуп, Ауаҩра шакәу 
аԥсҭазаара еиқәзырхо.

Ахра Анқәаб

Уарча – Дырмит Гәлиа имҩа

Ашәҟәыҩҩы ихьӡ 
аҳаҭыр азы 

 d Ааигәа имҩаԥысит Аԥсны 
ашәҟәыҩҩцәа Реидгыла ахадара 
аилатәара. Уи алахәцәа азыӡырҩит 
2024 шықәсазтәи аусура иазк-
ны Аидгыла ахантәаҩы В. Аԥҳа-
зоу иаҳасабрба. Анаҩс ирыдигале-
ит 2025 шықәсазы инарыгӡараны 
иҟоу аусмҩаԥгатәқәа рыплан. Уи 
еиднакыло хаз-хазы  ирыхцәажәа-
ны егьрыдыркылеит.

ААР уаанӡа еиҿнакаахьаз ако-
миссиақәа реилазаара аиҭакрақәа 
аларгалеит. Алитераторцәа ҿарацәеи 
алитературатә кружокқәеи аус рыду-
ларазы акомиссиа анапхгаҩыс дал-
хуп Н. Џьынџьал. 

Иазыӡбоуп зыԥсҭазаара иал-
ҵхьоу ашәҟәыҩҩцәа рҭынхеи ар-
хив азы афотосахьақәеи реизгара 
иазку акомиссиа аусура арӷәӷәара. 

Аҳасабрбала иқәгылеит иара убас 
ААР Алитфонд аиҳабы Гә. Кәыҵниа, 
ажурнал «Алашара» аредактор ха-
да А. Лагәлаа, ахәыҷтәы журнал «Ам-
цабз» аредактор хада Гә. Сақаниа.

Аџьынџьтәылатә еибашьра Дуӡӡа 
аҟны Аиааира 80 шықәса ахыҵра 
аиубилеи аҳаҭыр азы аҭыжьра иа-
зырхиахоит аибашьра иазку аԥсуа 
поетцәа ражәеинраалақәа реизга. 
Урыстәылатәи ашәҟәыҩҩцәа рхеид-
кылақәеи Аԥсны ашәҟәыҩҩцәа Ре-
идгылеи ирыбжьоу аимадареи аусе-
ицуреи ирыбзоураны ашәҟәҭыжьра 

аплан иалаҵоуп аԥсшәахь еиҭагоу 
ҳаамҭазтәи аурыс поетцәа ражәе-
инраалақәа реизга аҭыжьра. Уа-
анӡа аурысшәахь еиҭаганы Москва 
иҭрыжьхьан аԥсуа поетцәа ражәе-
инраалақәа реизга «Сухумская кре-
пость». 

Ишдыру еиԥш, иҳаҩсыз ашықәс 
аԥсуа сахьаркыратә литература 
ашьаҭаркҩы, Аԥсны жәлар рпоет 
Д. И. Гәлиа диижьҭеи 150 ш. аҵра 
ҳтәылаҿы инарҭбааны иазгәаҭан. Уи 
иазкыз аиубилеитә усмҩаԥгатәқәа 
ирылагӡаны Аԥсны ашәҟәыҩҩцәа 
Реидгыла ажәалагала  нанашьҭхьан 
Гәылрыԥшь араион Ахадара ашҟа, 
Бабышьра ақыҭан Уарчатәи аҩбатәи 
амҩа  Д. И. Гәлиа ихьӡ ахҵаразы. Уи 
шьаҭас иҟаҵаны 2025 ш. февраль 14 
рзы араионтә Еизара аӡбамҭа ад-
накылеит. Аԥсуа шәҟәыҩҩцәа ари 
гәахәарала ирыдыркылеит, избанзар 
Дырмит Гәлиа дахьиз Уарча ақыҭан 
иахьа уажәраанӡа ихьӡ зху амҩа 
ыҟамызт. 

Хара имгакәа ашәҟәыҩҩцәа Ре-
идгыла еиҿнакаараны иҟоу иреиуо-
уп: март 21 рзы апоезиа Адунеизегь-
тәи Амш азгәаҭара, иара убас Аԥсны 
алитераторцәа ҿарацәа аҩбатәи рсе-
минар амҩаԥгара.

Уаанӡеиԥш, сынтәа Аԥсны али-
тературатә ԥсҭазаара азҿлымҳара 
бзиа амазаауеит. Иазгәаҭоуп: аиуби-
леиқәа, алитературатә еиԥыларақәа, 
апоезиа ахәылԥазқәа, астол гьежьқәа, 
ашәҟәқәа рӡыргарақәа, асеминарқәа 
уҳәа еиуеиԥшым аусмҩаԥгатәқәа. 

В. Ажәанба

 d Хәажәкырамза  9 рзы Аҟәа ақа-
лақь аҿы Аҳәынҭқарратә хьчара 
Амаҵзура аиҵбыратә гәыԥ аспециа-
листцәа разыҟаҵара ацентр ахь ҿыц 
аррахь инарԥхьаз аруаа рырратә ҭо-
уба ашьҭаҵара иадҳәалаз аныҳәатә 
усмҩаԥгатә мҩаԥысит, ҳәа адыр-
ра ҟанаҵоит Аԥсны Аҳәынҭқарратә 
хьч ара Амаҵзура апресс-маҵзура. 

Асолдаҭцәа Рыԥсадгьыл аҿаԥхьа 
аҭоубашьҭаҵара  ихы алаирхәит 
Аҳәынҭқарратә хьчара Амаҵзура аш-
таб аиҳабы Алхас Жьиба. 

Ҿыц аррахь инарԥхьаз аруаа аԥ-
сышәала арратә ҭоуба шьҭарҵеит. Уи 
рхы аладырхәит ҿыц инарыԥхьаз ару-

аа ркомандаҟаҵаҩцәа, рҭаацәа, ры-
уацәеи рҭынхацәа, иара убас рҩызцәа. 

Арратә ҭоуба шьҭазҵаз рахь ихы 
нарханы Алхас Жьиба арратә ҭо-
уба ашьҭҵара амш – дарбанызаалак 
ахаҵа иԥсҭазаараҿы акырӡа зҵаз-
куа мшуп ҳәа инаҵшьны иазгәеиҭе-
ит. Ҿыц инарыԥхьаз аруаа рҭаацәеи 
ркомандҟаҵаҩцәеи ҭабуп ҳәа раҳәо, 

урҭ рырратә уалԥшьа ишахәҭоу ала 
ҭакԥхықәрала ишынарыгӡо, фыр-
хаҵарыла рыԥсадгьыли рыуаажәла-
ри рхьаԥшымреи рхақәиҭреи рыхь-
чара шрылдыршо азы агәыӷра шимоу 
азгәеиҭеит. 

Анаҩс аруаа ирымоу ацәа ҳә-
ақәгыларатә ҽазыҟаҵара аадыр ԥшит, 
ркомандаҟаҵаҩ идҵақәа нарыгӡеит.

Аԥсадгьыл 
аҿаԥхьа аҭоуба

Аруаа руалԥшьа

 d Аԥсабара зны-зынла рыцҳашьарада 
агәнаҳа ҟанаҵоит. Шьоукы қәра дук аҟынӡа 
инамышьҭкәа, ари адунеи иаԥырганы, 
рыԥсҭазаара ҿахнаҵәоит. Леуарса Быҭәба 
сахьаҭыхҩык иаҳасабала ицәырҵшьа, 
иусумҭақәа рҵакы, рышьақәыргылашьа ала 
ҳҟазараҿы агәыӷра дуқәа здырҳәалоз дре-
иуан. Иаҳзынижьыз арҿиамҭақәа уи дырҵа-
быргуеит. Ҳазну амза анҵәамҭазы, иԥсы 
ҭазҭгьы 65 шықәса ихыҵуан. Иқәра дуум.

Леуарса Быҭәба даниз амш – феварль 21 аҽ-
ны Абанк Амузеи аҟны иаартын асахьаҭыхҩы 
ииубилеи иазкыз аҟаза иусумҭақәа рцәыр-
гақәҵа. Амузеи аиҳабы Асҭамыр Ҭаниа иқәгы-
лараҿы иҳәеит асахьаҭыхҩы имшира аҽны 
Амузеи аҟны иусумҭақәа рцәыргақәҵа аиҿка-

ара акырӡа зҵазкуа хҭысны ишыҟоу.
«Иахьа алшара бзиаӡа ҳамоуп Леуарса 

Быҭәба даҳгәалаҳаршәарц, еицакра зқәым 
уи ирҿиамҭақәа ҿыц ҳабла иҵҳажьырц азы. 
Раԥхьаӡа иргыланы, абри ауп ҳаидызкылауа», 
– иазгәеиҭеит амузеи аиҳабы.

Адунеи аҿы аԥшӡара ацәа зхам ҳәа егьыҟам, 
аха уи абара зегьы ирқәашьым, баҩхатәра-
ла иҩычоу иакәымзар. Леуарса Быҭәба ҳа-
ра иаҳамбоз, ҳазвысуаз аԥшӡара иара илаԥш 
иҵашәон, нас шәыга хкыла еиламыртатакәа, 
дара-дара ааирбны, еинрааланы, иаҳагьы 
ирԥшӡаны аҭыхымҭа шьахәқәа рылихуан. 

Аԥсны асахьаҭыхҩцәа Реидгыла Ацәыр-
гақәҵа зал хада аиҳабы Ельвира Арсалиа 
илҳәеит асахьаҭыхҩы ирҿиара иаҷыда ҟазшьа-
ны ишыҟаз иахьабалак аԥшӡара абара.

Иара убас, арҿиаҩы дыргәаладыршәеит, 
иусумҭақәа ирыхцәажәеит асахьаҭыхҩы Лео-
нид Еныкь, Аԥсны Афырхаҵа Баҭал Кобахьиа.

Апоет, академик Владимир Занҭариа, 
Леуарса Быҭәба изку игәалашәарақәа ра-
хьтә: "Уи абаҩхатәра Анцәа изанеишьаз дре-
иуан. Ицәгьамкәа ҳаибадыруан. Акырынтә 
снеиҧхьахьан Нарҭаа рсиужетқәа аус ахьры-
диулоз, Аҧсуа театр аҟны имаз ихатә ҟазарҭахь. 
Игәы шыбзиамызгьы, Леуарса уахи-ҽни еилым-
хкәа, аус иуан. Сара исызҳәом, уи иусумҭақәа 
авангард цқьа ҳәа изышьҭоу рныҧшуан ҳәа. 
Ирҿиараҿы иуҧылоит ҳаҧсуа мифологиа 
мацара акәымкәа, иҵегьы ирацәаны амифо-
логиақәа. Урҭ философиа ҵаулала еиҧшьуп, 
убри ауп азҿлымҳара зрымоугьы. Иусумҭақәа 
рҿы иубоит даҽаӡәы инумбаало аҷыдарақәа. 
Дышқәыҧшыз хыҧхьаӡара рацәала зхатә 
хаҿра зныҧшуа ирҿиамҭақәа аҧиҵеит. Иа-
ра убас аибашьра ашьҭахьҵәҟьа Аурыс театр 
афоие аҟны акафе "Антракт" аҿы ацәыргақәҵа 
еиҿикааит. Ауаа аҟазара, арҿиара иазгәышьу-

ан, ақалақь ҧыххаа ишьҭан, аибашьра иа-
гәылсыз Леуарса иӡбеит ауаа иргәырҕьарц, 
рхьаа-ргәырҩа рхаиршҭырц. Леуарса Быҭәба – 
иналукааша сахьаҭыхҩуп, ари ҳацәымшәакәа 
иаҳҳәалароуп. Уи иусумҭақәа цәыругар алшо-
ит Парижгьы, Мадридгьы".

Аҧсны асахьаҭыхҩцәа Реидгыла иа-
лоу Руслан Габлиа  абас дигәалаиршәоит: 
«Леуарса Быҭәбеи сареи аҵара еицаҳҵон 
Аҟәатәи асахьаҭыхратә ҵараиурҭаҿы, нас – 
асахьаҭыхра Қарҭтәи  академиаҿы хышықә-
са уадак ҳаицыҩнан, ҳаинтересқәеи ҳду-
неихәаҧшышьақәеи еиқәшәон. Дшыхәыҷыз 
Шеқспир иҧхьара бзиа ибон, аҟазара мыцхәы 
дазҿлымҳан. Иахьа абра ицәыргоу иусумҭақәа 
рыла иубоит уи аус ду дшаҿыз. Иҧсҭазаа-
ра аҵыхәтәантәи амшқәа рзынӡа, акаруаҭ 
дықәтәаны асахьаҭыхра даҿын, дахьымӡар 
ҳәа дшәон». 

Асахьаҭыхҩы, аҿыханҵа еилызкаауа, гәы-
ла-ҧсыла уи иазыҟоу ргәалашәараҿы нау-
нагӡа даанхоит Аҟәа, Нарҭаа репос, аҧсабара  
уҳәа егьырҭ атемақәа ирылхны аҧсы зхеиҵаз 
иҭыхымҭақәа рыла. Зегьы ҳзеиқәымҧхьаӡар-
гьы, акык-ҩбак ҳгәалаҳаршәап: "Ашьыжь", "Аҵыс", 
"Ахәылҧаз", "Европа амҵарсра", "Афродита ли-
ра" уҳәа Аҧсны мацара акәымкәа, адунеи аҿы 
ахьтәы коллекциа ҳәа изышьҭоу хазырҭәа-
ахьоу, иргәылыҷҷауа. Асахьаҭыхҩы иусумҭақәа 
цәыргақәырҵахьеит Америка, Франциа, Герма-
ниа, Италиа, Урыстәыла, Ҭырқәтәыла, Иапониа, 
Швеицариа.

Быҭәба Леуарса Алықьса-иҧа (21.11.1960–
17.09.2007)  сахьаҭыхҩын, ҿыханҵаҩ-мону-
менталистын, Аҧсны асахьаҭыхҩцәа Реидгы-
ла далан. 1967-1975 шықәсқәа рзы аҵара иҵон 
Аҟәатәи абжьаратә школ №10  аҟны. Ашкол да-
налга иҵара иациҵеит Аҟәатәи  асахьаҭыхратә 
ҵараиурҭаҿы. Уи қәҿиарала даналга, 1979 ш. 
азы дҭалоит асахьаҭыхра Қарҭтәи аҳәынҭқар-
ратә академиа аграфика афакультет. Активла 
ихы рылаирхәуан Аҧсны имҩаҧысуаз асту-

дентцәа русумҭақәа рцәыргақәҵақәа. 1985 ш. 
азы Қарҭ иҵара хиркәшеит,идипломтә усумҭа 
ихьчеит ибзиаӡаны. Убри ашьҭахь Аҧсныҟа 
дхынҳәит, ихы-иҧсы, иҟазара, идырра зегьы 
асахьаҭыхра иазикит. 1986  ш. азы Аҧсны 
асахьаҭыхҩцәа Реидгылахь дрыдыркылеит.

1989  ш. азы далахәын Ленинград ақа-
лақь аҟны имҩаҧысуаз асоветтә авангард 
ацәыргақәҵа "Ленекспо". 80-тәи ашықәсқәа 
рынҵәамҭазы СССР асахьаҭыхҩцәа Ре-
идгыла далалеит. 1990 шықәсазы, аҧсуа 
сахьаҭыхҩцәеи иареи Германиа русумҭақәа 
рцәыргақәҵа  ыҟан. 1992 ш. азы Италиа (ақ. 
Генуиа), Колумб Америка дыӡхыҵижьҭеи 500 
шықәса аҵра иазкыз жәларбжьаратәи ацәыр-
гақәҵаҿы иусумҭақәа цәырган.

Л.Быҭәба 1992-1993  шықәсқәа рзы Аҧсны 
жәлар Рџьынџьтәылатә еибашьра далахәын. 
Аибашьра анеилга, ҩаҧхьа ирҿиарахь диа-
сит. 1994-1996 ш. рзы Аҟәа имҩаҧысит Быҭәба 
хаҭалатәи ицәыргақәҵақәа хҧа, убас 1997  ш. 
азы - Москва. 1998 шықәсазы Леуарса Быҭәба 
хадара азиуит арҿиаратә еиҿкаара ҿыц - "Аҧс-
ны зхы иақәиҭу асахьаҭыхҩцәа Рассоциациа". 
2000  ш. азы Москва агалереиа "Сара сколлек-
циа" аҟны еиҿкаан Л.Быҭәба хаҭалатәи даҽа 
ицәыргақәҵак. Леуарса Быҭәба егьырҭ аҧ-
суа сахьаҭыхҩцәа гәыԥҩык реиԥш Аҧсны 
асахьаҭыхҩцәа  Реидгыла еиҿнакаауаз аҳәаа-
нырцәтәи ацәыргақәҵақәа ирылахәын – Шәа-
ча, Краснодар, Дон иӡыхгылоу Ростов, Нальчик, 
Маиҟәаҧ, Москва, Санкт-Петербург уҳәа.

1990-тәи ашықәсқәа рынҵәамҭеи 2000-тәи 
ашықәсқәа ралагамҭеи рзы Леуарса Быҭәба 
ихы ҧишәо далагеит амонументалтә ҿы-
ханҵаҿы. 2002 ш. азы имҩаҧысит "Нарҭаа 
репос", "Аҧсуаа рмифқәеи рлегендақәеи" рте-
мала имонументалтә рҿиамҭақәа рцәыргақәҵа.

Хыхь иаҳҳәахьеит, асахьаҭыхҩы "Ахьӡ-
Аҧша" аорден аескизқәа дышравтору. Иара 
ихаҭагьы убри аорден аҩбатәи аҩаӡара иа-
нашьан 

Аԥшӡара – асахьаҭыхҩы иблала

Абаҩхатәра – иҿымцәаауа мцабзуп

Борис ҚАЏЬИА

 d Аҟәа,  Ахақәиҭра Ашҭаҿы Аԥсни 
Урыстәылеи рартистцәа злахәыз 
аҳәса Жәларбжьаратәи рымш иаз-
кыз аныҳәатә концерт ду мҩаԥы-
сит.   

Уахь инеит Аԥсны Аиҳабыра, Аԥс-
ны иҟоу Урыстәыла ацҳаражәҳәаҩ 
Михаил Шургалин, Аԥсны иҟоу Россо-
трудничество ахаҭарнакра аиҳабы 
Владислав Куликов, аҳҭны-қалақь 
ахадара.

Ахақәиҭра ашҭа уаала иҭәын, 
аӡәырҩы Аԥсни Урыстәылеи рби-
раҟқәа рхашәыршәыруан.  Аконцерт 
иалагаанӡа еизаз рҿаԥхьа иқәгыле-
ит Аԥсны Ахадас иалырхыз Бадра 
Гәынба, Аԥсны иҟоу Урыстәыла ацҳа-
ражәҳәаҩ Михаил Шургалин, Уры-
стәылатәи Афедерациа Ахада ауа-
ажәларратә проектқәа рзы иусбарҭа 
аиҳабы Сергеи Новиков. 

Аԥсны Аҳәынҭқарра Ахада ин-
апынҵақәа назыгӡо Бадра Гәынба 
аҳәса Жәларбжьаратәи рныҳәамш 
рыдиныҳәалеит. 

Аԥсни Урыстәылеи реизыҟа-
заашьақәа аҿиара мҩа иануп ҳәа 
иҳәеит иқәгылараҿы Урыстәылатәи 
Афедерациа Ахада ауаажәларратә 
проектқәа рзы иусбарҭа аиҳабы Сер-
геи Новиков. 

«Агәра ганы сыҟоуп, Урыстәылеи 
Аԥсни ҳаимадарақәа зегьы иаҳзе-
иԥшны ҳажәларқәа рзы ишхәарҭа-

хо», –  инаҵишьит иара.
 Новиков ареспублика ауааԥсы-

ра иҳаҩсыз ахада иалхрақәа ры-
диныҳәалеит, Аԥсны иқәынхо аҳә-
са – рныҳәа.

 «Урыстәылатәи артистцәа ркон-
цертқәа, атеатртә труппақәеи ак-
ә ашаратә коллективқәеи Аԥс-
ны рықәгыларақәа еснагь ауаа 
рацәа рыдрыԥхьалоит, сынтәагьы 
ахәаԥшцәа ргәы иахәаша маҷымкәа 
ирзыԥшуп», – иазгәеиҭеит адипломат.  

Михаил Шургалин Урыстәылеи 
Аԥсни аҳәса Жәларбжьаратәи рымш-
ныҳәа ианакәызаалак акыр аԥхарра 
аҵаны имҩаԥысуеит ҳәа инаҵшьны  
иазгәеиҭеит: «Ауаатәыҩса иреиӷьу 
рыхәҭа рыхӡыӡаара, урҭ рганахьала 
агәцаракреи абзиабареи раарԥшра 
– хымԥада ҳара ҳзы зегьы ирыцкуп».

 Аофициалтә хәҭа ашьҭахь еи-
заз рҿаԥхьа асценаҿы иқәгыле-
ит артистцәа: агәыԥ «Руки Вверх!», 
Mia Boyka, Хаҭуна Ҭарба, Рамина 
Заде, Аԥсны абыргцәа рансамбль 
«Нарҭаа», ашәаҳәаҩ,  аблогер Ха-
биб, Ҭемыр Ҭаниа, Гоча Ԥачлиа, Иль-
да Қәычбериа, амузыкант, ашәаҳәаҩ, 
акомпозитор Игор Николаев уҳәа 
убас егьырҭгьы. 

Аконцерт сас дахьк иаҳасаба-
ла ихы алаирхәит Асовет Еидгыла 
Афырхаҵа, ашәақәа равтор, рына-
гӡаҩ аб Киприан (Валери Бурков). 
Ҩ-сааҭк инареиҳаны ахәыҷқәа ина-
дыркны адуцәа рҟынӡа ахәаԥш-
цәа зегьы Ахақәиҭра Ашҭаҿы бзиа 
еицырбо артистцәа ирыцшәаҳәон, 
ирыцкәашон. 

Аҟәа, Ахақәиҭра Ашҭаҿы

Аныҳәатә концерт ду 

Альбина Жьиба

Аиааира Ду–80

 d Ега аамҭа царгьы, ега шықәса 
ҳарҭысыргьы аџьынџь ахьчаразы 
зхы иамеигӡаз афырхацәа хашҭра 
рықәӡам. Аџьынџь – ааи, ус акәын 
Асовет Еидгыла иатәыз аҭаацәа-
рақәа зегьы рҵеицәа, анемец фа-
шист, 1941 шықәсазы иҳақәлаз иа-
ниҿагылоз рхы-рыхшыҩ аҿы иҟаз, 
ршьа-рда иҭахәмаруаз, аӷа хәым-
га, Асовет тәыла ижьышо иақәлаз, 
иҵыхәтәа аныхра – убри акәын 
Аџьынџьтәылатә еибашьра иа-
лахәыз рхықәкы. 

Урҭ фырхацәа иашақәан, убри азо-
уп иахьагьы, 80 шықәса шцахьоугьы, 
иаадырԥшыз афырхаҵара аҿырԥшы 
абиԥарақәа изеимырдо.

Аԥсны азыҳәангьы уи аибашьра 
ашьҭақәа ӷәӷәаӡа иааннажьит. 
Аибашьра адәаҿы ахьӡ лаша рчаԥе-
ит ҳажәлар рхаҭарнакцәа. Убарҭ ды-
руаӡәкуп уажәы ҳзыхцәажәарц ҳҭаху 
афырхаҵа,Ҭхьына ақыҭан ииз,  иааӡаз, 
ҳаҭыр дула заамҭа ианысыз Ваниа 
Аџыр-иԥа Инаԥшьба.

20 шықәса зхыҵуаз арԥыс Асо-
вет Ар рҿы ирратә уалԥшьа  дшахы-
суаз ауп ишихьӡаз Аџьынџьтәылатә 
еибашьра Дуӡӡа. Актәи амшқәа ина-
дыркны днарывагылеит абџьар кны 
амцеилашыра иалагылаз асовет еи-
башьцәа.

1943 шықәса март мзазы аӷа 
ихымҭа иаахеит, аха аԥсуа ҷкәын 
аԥсра даиааит, ԥыҭрак ашьҭахь еиҭа 
иҩызцәа днараԥызеит. Иара еи-
башьрала днаӡеит Берлинынӡа, да-
лахәын Варшава  ахақәиҭтәра.

Аибашьра анеилга ашьҭахь даҽа 
хәышықәса Германиа дыҟан. Аҩныҟа 
даныхынҳә иҭаацәа дыԥсхьеит ҳәа 
иҵәуара ҟарҵахьан, ҽыц еиҭарызше-
ит, иаатит рыҩны ашә.

Ваниа Аџыр-иԥа аибашьр а-
хьтә дшыхынҳә́ызҵәҟьа аҭаацәара 
аԥиҵеит. 16 шықәса зхыҵуаз Нели 
Асланӡиа-ԥҳаи иареи иеинасыԥхеит. 
Ирхылҵит 6-ҩык ахшара: Еҭери, Ро-
дик, Мимоза, Манана, Нунка, Нодик.

Аибашьра ду ашьҭахь аԥсҭазаара 
шыхьанҭазгьы, урҭ рыхшара иаԥса-
ны ирааӡеит. Ақырҭуа-аԥсуа  (1992-
1993 ш.ш.) еибашьраан акәзар, еи-
башьуан Ваниа Инаԥшьба иҷкәынцәа 
аҩыџьагьы.

Ақыҭаҿы пату зқәыз анхаҩ бзиа 
ҳәа дыԥхьаӡан, иажәа акры ԥхыл-
надон. Акыр шықәса Ҭхьына ақыҭ-
совет иахагылаз Аполлон Думаа уи 
дигәаларшәо иҳәоит. «Ваниа ицна-
згоз ауаҩы даара дмаҷын, адырра 
иман, ақыҭаҿы иара дмааикәа аиза-
ра ҳалагомызт».

Аџьынџьтәыла ахьчараҿ на-
мысла иуалԥшьа шынаигӡоз еиԥш,  
асовет аамҭазы ихәҭа ду алеигале-
ит  аҳәынҭқарра жәлар рынхамҩа 
арҿиараҿы, ихҵан аџьа аветеран ҳәа 
ахьӡ. Ҳара ҳзыҿцәажәаз имаҭа Гәын-
да Аӡынԥҳа ажәа ԥхала дылгәала-
лыршәоит лабду,  илгәалалыршәоит 
ирзеиҭеиҳәоз аибашьратә хҭысқәа, 
ашьа, ахьаа, ахьҭакра, амлакра зцыз. 
«Ленинград амацәаз ианҭакыз, Ла-
дожтәи аӡиа ааигәара, «Аԥсҭазаа-
ра амҩа» ҳәа иахьашьҭаз, ча-ҿаҵак 
аӡәы иҳаиҭаз сфеит, убри аҟынӡа 
ачаӷьа ҳацәыхҟьахьан, исԥырхага-
хеит, сеилышшан сынхьыдышьшьит, 
санааԥш амедеиҳәшьа дысхагылан, 
аӡы  сҿархәхәо». Уи зысгәаласыр-
шәо, дадраа, ачаӷьа ҳаҭыр ақәышәҵа-
ла, аҭынч ԥсҭазаара зыԥсоу жәдырла 
иҳәон», – илгәалалыршәоит имаҭа 
Гәында Аӡын-ԥҳа.

Иван Аџыр-иԥа Инаԥшьба иԥсҭа-
заара далҵит 79 шықәса анихыҵу-
аз, иҭынхеит ахшара бзиа, амаҭацәа.

Аџьынџьтәылатә еибашьра Дуӡӡа 
(1941-1945 ш.ш.) аан илагала ду 
азы ианашьоуп хыԥхьаӡара рацәа-
ла аорденқәа, амедалқәа, аиубиле-
итә ҳамҭақәа. Уи ихьӡ лаша аҭоурых 
иагәылалеит, еиҵагыло абиԥара рзы  
иҿырԥшуп.

Аиааира  Дуӡӡа –             
80 шықәса

Ашьаарҵәыра мҩа ианысхьаз

Наира Сабекиа

 d Аибашьра зыхҭысуа ажәлар, 
зыԥсадгьыл аиқәырхаразы 
иқәԥо ажәларқәа еидызкы-
ло, еиԥшызтәуа акырқәа ыҟа-
заап. Убри азы акәхап, Баирон 
дуӡӡагьы, аибашьра дақәӡбо 
изырҳәазгьы абас: «Война свя-
щенна только за свободу» ҳәа. 
Ус анакәха, иԥшьоу, иаҭаху 
аибашьрагьы ыҟазаап, уи акәын, 
ҳара аԥсуаагьы усҟан ҳазҿыз, 
ҳхы-ҳаԥсы ҳхашҭны, ҳаблақәа 
рылашара агәырҩа ишагнар-
хозгьы, аиашарахь иҳамаз 
агәыӷра ашәымҭак иадамхаргьы 
изаҳцәымӡуаз. Убри азыҳәан 
акәын зԥацәеи, зыԥҳацәеи, 
змаҭацәеи Аԥсадгьыл 
ахақәиҭразы ԥсаҭатәҵас иазҭоз 
анацәа, андуцәа, адунеи акапан 
аҟара агәырҩа еиқәаҵәа хьанҭа 
иаҵаз, «шәнеибац, нанраа» 
ҳәа зыԥсы ҭаны, ирзынханы 
иҟаз рыҷкәынцәеи рмаҭацәеи, 
абџьар мца иацәымҵәахыкәа, 
хацәнымырха иахьеиҿагылоз 
ажәылара ашҟа изрыԥхьоз.

Ааи, ари  лакәын, ари – ила-
ԥшҿабоу, иаша хаҭоуп. Убри азо-
уп, иԥшьоу  ҳара ҳиааира адунеи  
зегьы заршанхаз. Шә-нызқьҩык 
иреиҳамыз амилаҭ ԥшь-миллио-
нҩык зхыԥхьаӡара ыҟаз ириаа-
ит ҳәа иџьашьо иахьанӡагьы иза-
лацәажәо адунеи ахьынӡанаӡааӡо. 
Аха араҟа иазгәаҭатәуп  даҽакгьы: 
ҳара иҳабашьуаз Қырҭтәыла ма-
цара акәмызт, ҳара иҳабашьуан, 
адунеи аҿы иазхаҵоу аҳәынҭқар-
рақәа зегьы. Урҭ зегьы еидызкы-
ло ООН ауп. Убри ООН акәзар, 
Амаӡаныҟәгаҩ Хада Бутрос Га-
ли аԥхьа днадкыланы, еицҿак-
ны Қырҭтәыла иадгыланы, Аԥсны 
хәыҷы иаҿагылан, мамзар Миха-
ил Лермонтов XIX ашәышықәса-
зы  «Робкие грузины» ҳәа ззиҳәаз 
амилаҭ (ҳабацәа урҭ адаӷь-шьа 
злоу ҳәа акәын ишырзырҳәоз),  
акыр рылшараны иауҟахыз. Убас, 
адунеи зегьы дара ишрыдгылаз-
гьы, Владислав Арӡынба ифеноме-
ни ҳажәлар рфырхаҵареи  ирыб-
зоураны Аиааира ҳгеит. Абарҭқәа 
зегьы уанрызхәыцлак, агәра  ум-
гарц  залшом, ҳԥыза Владислав  
Арӡынба, Кавказ ажәларқәа ргене-
ралиссимус ҳәа «де-факто» абри 
ахьыӡ ҳаракы иҽшаԥсеитәыз. 
Агәра згоит, ҳаԥхьаҟа  уи «де-и-
уре» ҳәа ишыҟало. Абас схәыц-
рақәа сыртәыртәын, сызрылымҵуа  
сышгылаз аҭҳарцәҳәа сыккаӡа 
схәыцрақәа саарылнахит Аҟәа 
ахақәиҭтәра  апозициа еиҳа- 
еиҳа иацәыхарахо, ҳара ҳашҟа 
иааигәахоз ашәаҳәабжь. Акаҩҳәа 
рыбжьы ҵарыхәҵәаӡа ашәа иа-
лыҩуан ҩыџьа аҭыԥҳацәа рыбжьы, 
урҭ аиҳәшьцәа-аибашьцәа Меде-
иеи Илонеи Кәакәасқьырԥҳацәа  
рыбжьы акәын.

Ҳаит, амарџьа, шәнеибац уара,
Ампыҵахалаҩ дҭархәаша!

Ҳнеилап Аԥсҳа ишьҭа ҳхыла,
Иҳаԥхьоит  Арӡынба ибжьы.

Угәашьамх ырҵаруа, улшарақәа 
ҩбатәуа, угәы ырџьбаро ишгац 
игон ашәабжь, игон… Жәытәгьы-
ҿатәгьы аԥсуа еснагь ицын ашәа. 
Уи ԥсҿыхган, гәырӷәӷәаган, ԥсҭаза-
аран иара изыҳәа. Абри ашәа да-
назыӡырҩ ҳбаталион аибашьцәа 
руаӡәк даасыдгылан иазгәеиҭе-
ит: «Заур, ашәа бзиоуп, исгәаԥхо-
ит, ҳҭагылазаашьа зегьрыла 
иақәҿнаҭуеит, аха еиҳа еиӷьӡа-

мыз «иҳаԥхьоит Арӡынба иб-
жьы» аҭыԥан «иҳаԥхьоит ҳ-Аԥ-
садгьыл абжьы» ҳәа иҟауҵазҭгьы 
ҳәа. Уигьы ганкахьала диаша-
зар ҟалап, аха егьа ус акәзаргьы, 
усҟанҵәҟьаз, Мрагыларатәи Аԥс-
ны ахәҭаҿы, Аԥсны аԥсҿыхҩы  ԥа-
аимбарк иаҳасабала  ихәаԥшу-
ан Владислав Арӡынба. Насгьы 
иҳәатәуп ажәытә ҵаула аамҭақәа 
инадыркны иахьанӡагьы, жәлар 
раԥхьаҟатәи рԥеиԥш лашазы, ха-
меигӡарала ираԥызаны зҿына-
зхаз ауаҩы, жәлар рыхдырраҿы  
Абрасакьыли Нарҭ Сасрыҟәеи 
дрываргыланы ишихәаԥшуа, 
убасҵәҟьа дшаанхо наунагӡа 
рыхдырраҿы. Саҭарымҵааит, аха 
усҟан Аԥсны  аиҳабыра реила-
заараҿы иҟаз  дарбанзаалакгьы, 
иара идам здам аҽаӡәы  изы-
гәаӷьуамызт уи иигәаӷьыз жәла-
рык рразҟы аҭакԥхықәра ихахьы 
игеит. Уажәы, иахьа, аибашьра 
анеилга ашьҭахь зегьы «ҳфыр-
хацәахеит», зегьы «ҳпатриот-
цәахеит». Мшәан, иҳамдыруеи, 
аибашьра ҟалаанӡагьы шьоукы-
шьоу кы рхы мҩаԥгашьа, ианыҟа-
лагьы ицәыҵагыланы «ирҟәын-
дҟәындқәоз». Иҟами иаахтны аӷа 
ишҟа ииасызгьы. Иаҳхашҭма?.. Ус 
анакәха, аиаша ҳәалатәуп, са сгәа-
нала, аҳәара мацарагьы азхом, 
иҩлатәуп. Ҳара ҳабиԥара еиуоу 
есқьынгьы рыԥсы ҭаны изыҟаза-
ауам. Аԥсабара иара ахатә ԥҟа-
рақәа амоуп, иара атәы ҟанаҵоит. 
«Аиашаҳәара аԥсы даргылоит», – 
рҳәоит аԥсуаа. Ажәлар бзиа дыр-
беит рҵеи  иаша, рҵеи хьӡырҳәага, 
бзиа дырбеит ан лԥа бзиа дшыл-
бо еиԥш. Ажәлар уи ишҟа ирымаз 
абзиабара шрымаз иахьанӡагьы 
иаанхоит. Агәрагангьы сыҟоуп, 
ҳаԥхьаҟагьы уи иахь  ирымоу аб-
зиабара хьшәашәара шамыхьуа. 
Избанзар, «ажәлар рыбзиабара 
ҟьалан иааӡом, иалнахыз далнахит, 
иаԥсам дабаӡом» (Б.Шьынқәба).

Сара, ҳарҭ аԥсуаа, аҵыхәтәан-
тәи ашықәсазы иаҳхаагаз агәа-
ҟрақәа санрызхәыцуа, есқьынгьы 
сыхдырраҿы иааиуеит Алеқ-
сандр Герцен ԥсра зқәым  иажәа 
хшыҩрҵагақәа. Уи иазгәеиҭон: 
«Чтобы сложится в княжество, Рос-
сии были нужны варяги». Чтобы 
сделаться государством– мон-
голы». Аҩажәатәи ашәышықәса 
анҵәамҭазы, Аԥсынгьы ихьыԥшым 
ҳәынҭқарраны аҟаларазы иаҭах-
хеит ақырҭцәеи, аԥсуаа ҳ-Христос 
ҳәа сара еизгәдурала зыӡбахә 
сҳәало, Кавказ зегьы аԥа-хьыӡкам-
шәа  Владислав Арӡынбеи.

Апоет, афилологиатә ҭҵаара-
дыррақәа рдоктор, аҳәынҭқар-
ратәи ауаажәларратәи усзуҩ  
Владимир Занҭариа изикыз иа-
жәеинраала аҿы ишазгәеиҭаз 
еиԥш иара  «даԥшәмахеит аԥс-
уаа  рыԥсы».

Сҩыза гәакьа, зыҷкәынзаҵә 
 аи   б а  шьраҿы дҭахаз, зха ҭагьы аи-
ба шь ра иалахәыз, уаанӡагьы ами-
лаҭ-хақәиҭратә қәԥара активист-

цәа иреиуаз, апатриот иаша Рауль 
(Витали) Қацәба иажәақәа: «Вла-
дислав аԥсуаа  ҳамацара ҳакәӡам 
зыԥсы даԥшәмахаз, уи рыԥсы 
даԥшәмахеит, дагьаԥшәмоуп аду-
неи ажәлар маҷқәа зегьы. Избан-
зар, ҳара аԥсуаа, иара инапхгара-
ла, ахақәиҭраз ҳақәԥара адунеи 
зегьы иаирбеит, иаирдырит Ан-
цәа ду иҿаԥхьа, амилаҭ рацәа, 
амилаҭ маҷ ҳәа еилымхкәа зин-
ла зегьы шеиҟароу атәы…» Ари 
ҳзықәшаҳаҭымхаша  амуа факт 
лаԥшҿабоуп. Ааи, аҭоурых ҟазҵо 
ажәлар роуп, аха Ахаҭарагьы 
ыҟамкәа… Ԥыза дызмам ажәлар  
ԥеиԥш рымаӡам… Ҳәарас иаҭа-
хузеи, Аԥыза  ҟәыӷа… Иагьфактуп, 
Владислав иакәзар, Лакобеи Еш-
беи злагаз рус наигӡеит. Уи алагьы 
иршанхеит ҳаамҭазтәи адунеи…

Ажәакала, исҳәарц исҭаху, 
Арӡынба идукылаша хаҭара на-
гак, макьаназы Аԥсҳа Леон иаа-
мышьҭахь Аԥсны  уаҩы дмиӡацт. 
Аԥсны акәым иара Кавказ зегьы 
ахьынӡанаӡааӡогьы. Иҟалап, иара 
Леон иаасҭагьы ддузар… Даҽаӡәы 
игәы иаанаго сара исыздыру-
ам, аха сара сгәанала, уи Леон-
гьы диеиҳауп. Избанзар, адунеи 
аҳәынҭқаррақәа зегьы еидызкы-
ло «рыҩнаҭа» ООН ауп, иара уи 
ООН акәзар, Қырҭтәыла иадгы-
ланы, ҳара аԥсуаа иаҳҿагылан. 
Ус анакәха, Владислав Арӡынба 
ижәлар драԥхьагыланы, адунеи 
зегьы аҳәынҭқаррақәа дырҿагы-
ланы деибашьит ҳәа ҿыӷәӷәала 
аҳәара азин ҳамоуп. Ари аҩыза 
ахҭыс, адунеи ауаатәыҩса рҭо-
урых ианымлац фактуп. Ааи, ус 
шакәугьы, абри аибашьра хлымӡа-
ах ҳара ҳиааирала ихыркәшан. 

Асовет ҳәынҭқарра ашьаҭар-
кҩы В.И. Ленин иԥсҭазаара даналҵ 
ашьҭахь, Германиатәи буржуазиатә 
газеҭк аҿы икьыԥхьын Ленин иԥ-
сра иазкны статиак агазеҭ («Prager 
Tageblatt»), уаҟа иаҳәон абас: «Ве-
лик, недоступен и страшен кажет-
ся Ленин даже в смерти». Абарҭ 
ацәаҳәақәа  Владислав Арӡын-
ба изкны ирҳәазшәаҵәҟьа иара 
инаалоит. Уи иҳаракреи идуреи 
рҟынӡа макьана аӡәгьы аҩаӡа-
ра шрылымшо зегьрыла еилка-
ауп. Уи, Владислав, цә́ала-жьыла 
иԥсҭазаара дшалҵхьоугьы, иа-
ра идоуҳамч  ахыԥша иарӡыӡо-
ит  иахьагьы, агәыҭҟьа иарго, адә-
ныҟатәи  ҳаӷацәа.

Владислав Арӡынба ифеномен  
ҳаԥхьаҟа адунеиаҿтәи аҭҵааҩцәа 
дуқәа  аӡәырҩы азхьаԥшлашт. 
Хшыҩрҵагас, мҩақәҵагас аԥсҭа-
заара мҩа ҭырҵаалоит. Ааи… Са-
ра агәра ганы сыҟоуп, адунеи 
аҭоурых ыҟанаҵ уи ԥсра-ӡра 
иқәымкәа дшыҟало. Ҳара аԥсуаа 
насыԥ змаз жәларын, избанзар  
ҳажәлар дрылҵит адунеи зегьы 
аполитикатә хырхарҭа  анырра 
азҭаз, иахьагьы иазҭо Ауаҩы – Вла-
дислав Арӡынба. 

З. Гындиа

Аԥсны аԥсҿыхҩы
 «Ахақәиҭра абжьы» 
ацыԥҵәаха

"Адгьылаҵаҿ ааԥынратә 
симфониа" 

 d Март 8 азы Афонҿыцтәи 
аҳаԥаҿы, аконцерттә зал аҟны аиу-
билеитә шықәса азгәаҭара аҳәаақәа 
ирҭагӡаны имҩаԥысит «Подземная 
симфония весны» ҳәа хьӡыс измаз 
аклассикатә музыкатә аконцерт. 

Еицырдыруа "Аспелеологцәа" рзал 
аҟны иқәгылеит Р.Гәымба ихьӡ зху 
Аԥснытәи аҳәынҭқарратә филармо-

ниа асолистцәа, иара убас атрио "Про-
менад" артистцәа. Дара инарыгӡеит 
аклассикатә музыкатә ԥҵамҭақәа. Аҳә-
са рымш иазкыз аконцерттә програм-
ма иалагалан еицырдыруа акомпо-
зиторцәа дуқәа раԥҵамҭақәа, насгьы 
ааԥынра ацәаныррақәа, аԥсабара 
аҿыхара, аҳәса рыԥшӡара зныԥшуа 
арҿиамҭақәа. Аконцерттә програм-
ма рхы аладырхәит Нана Черқьезиа, 
Альдона Цкәуа, Елена Анқәаб, Алхас 
Ферзба, Астанда Џьыкырба.

Аманда Анталаа

 d Аибашьра – ари  инымҵәаӡо 
хьаауп, гәырҩоуп, лаӷырӡуп. 
Аџьынџьтәылатә еибашьра Дуӡӡа 
ианалага анемец фашистцәа 
рыр Асовет ҳәынҭқарра иақәле-
ит. Усҟан, Асовет аамҭазы атәы-
лақәа зегьы рхаҭарнакцәа, зшьа-
пы инанагоз, абџьар зкыртә иҟаз 
аибашьрахь ирыԥхьон. Быжьҩык, 
фҩык, хәҩык, ԥшьҩык, хҩык, 
ҩыџьа, азаҵәқәа ахьыргоз иҟан 
изымхынҳәуаз, наӡаӡа аҩнаҭа 
ашәқәа ахьакыз, ажәлақәа 
ахьыӡыз.

Гәдоуҭа араион Жәандәрыԥшь 
ақыҭа аҟнытә Аџьынџьтәылатә еи-
башьраҿы 156-ҩык еибашьуан. Урҭ 
рахьтә 85-ҩык зымхынҳәӡеит, 71-
ҩык рыҩнаҭақәа рахь ихынҳәит. 
Гәдоуҭа араион аҟынтә еибашьра 
7.000-ҩык цеит, ихнымҳәӡеит  
2.352-ҩык.

Аџьынџьтәылатә еибашьра 
Дуӡӡа аҟны Аԥснынтә еибашьуаз 
900-ҩык инареиҳаны аҳәса рылан. 
Аԥсуа қыҭа Жәандәырԥшьынтә еи-
башьуан аҳәса: Зыхәба Лида Ҳа-
сан-иԥҳа, Ажәанба Надежда Алмас-
хан-иԥҳа, Лолуа Татиана Беса-иԥҳа, 
Қәҭарба Матриона Кадыр-иԥҳа, 
Қәҭарба Шамониа Кадыр-иԥҳа, 
Гарцкиа-Мишьелиа Евгениа Иван-
иԥҳа.

Қәҭарба Кадыр Даҭа-иԥеи 
иԥшәма  Ажьиԥҳа Марҭеи жәа-
хаҩык ахшара рхылҵит. Ахныҟәга-
ра ахьыцәгьази, амедицина ахьы-

лаҟәызи  иахҟьаны хәҩык рыхшара 
рыԥсҭазаарақәа ирылҵит.

Аџьынџьтәылатә еибашьра 
Дуӡӡа ианалага, Қәҭарба Кадыр 
ихшаз хҩык аибашьра ирыԥхье-
ит: Владимир, Матриона, Шамониа. 
Раԥхьа Матриона еибашьра дцеит.

Қәҭарба Матриона Кадыр-иԥҳа 
диит 1918 ш. Жәандәрыԥшь ақыҭан. 
1939 ш. ҩышықәсатәи амедици-
натә ҵараиурҭа далгеит. 1941 ш. 
акоммунисттә партиа далалоит. Уб-
ри  ашьҭахь Гәдоуҭатәи араионтә 
хәышәтәырҭаҿы, амедиаҳәшьас 
аусура далагоит. 

– Аибашьра иналагеижьҭеи 
фымш ракәын иҵуаз, - иҩуеит лашьа 
иԥа, Аԥсны Аџьынџьтәылатә еи-
башьра аветеран Қәҭарба Алик, - 
уи  рашәарамза 28 рзы акәын. Уб-

ри аҽны инаркны  лҩызцәа реиԥш 
ларгьы аибашьра дналагылеит. Мат-
риона раԥхьа Баҭым ақалақь аҟны 
игылаз аԥшыхәцәа рырхәҭа далан. 
Уантә уи аладатәи афронт аԥшь-
батәи агвардиа абригада, аԥшь-
батәи асанитартә баталион дала-
леит. Иаалырԥшыз агәымшәаразы 
алеитенант ичын  даԥсахеит.

1944 шықәса хәажәкырам-
за инаркны 1945 шықәса ажьыр-
ныҳәамзанӡа авзвод санитартә 
напхгаҩыс даман. Ари авзвод 
962-тәи ахысратә полки, 296-тәи 

ахысратә дивизиеи ирыдҳәалан. 
Зегьраҵкыс адивизиа ааха ӷәӷәа 
Новороссиск астанциа Крымскаиа 
аҟны иаиуит.

– Убраҟа, – иҩуеит Қәҭарба Алик, 
– Матриона ахәра ӷәӷәа лоуит, лха-
баҩлаша ҵысит. Қарҭ дырхәышәтәу-
ан. Нас – еиҭа аибашьрахь дцеит. 
Аибашьра анеилга 1946 шықәса 
рзы Аԥсныҟа дхынҳәит.

Қәҭарба Матриона аибашьраҿы 
иаалырԥшыз агәымшәаразы ила-
нашьан амедалқәа: «Агәымшәара-
зы», «Кавказ ахьчаразы», «Германиа 
аиааиразы» уҳәа, насгьы аџьшьа-
ратә шәҟәқәа.

 Қәҭарба Шамониа Кадыр-иԥҳа 
диит 1922 шықәса рашәарамза 
ааба рзы Жәандәрыԥшь ақыҭан. 
Лыхнытәи алагарҭатә школ дал-

геит. Ашкол ашьҭахь аколнхараҿы 
бригадирс аус лурц лыдыргалеит, 
дагьақәшаҳаҭхеит. Жәандәрыԥшь 
раԥхьатәи аԥҳәыс – бригадирс иҟаз 
Қәҭарԥҳа Шамониа лакәын. Абраҟа 
акомҿаррагьы далалеит. 1941 ш. 
лаҳәшьа Матриона аибашьра дан-
ца ашьҭахь, Шамониа аибашьра 
иадҳәалоу азанааҭ аҵаразы ар-
ратә мчқәа рахь илыԥхьеит. Аҽа-
зыҟаҵарақәа данырхыс еибашьра 
ддәықәырҵеит. Уи ашьҭахь лдыр-
рақәа реизырҳаразы Баҭымҟа 
дрышьҭуеит. 

Ахҭыс игәаларшәо лашьа Алик 
ус иҳәеит:  «Баҭымҟа ицаанӡа 
Гәдоуҭатәи арратә комиссариат 
аҿаԥхьа лҩызцәеи лареи еизырге-
ит. Жәаа-жәаа мааҭ рырҭеит. Баҭым 
инарҭбааз азыҟаҵарақәа ирхысуан: 
аԥжәашьа, ахәра аҿаҳәашьа, ахәы 
дырҳәазаны игашьа уҳәа ирацәаны. 
Аҭоуба шьҭарҵеит. Нас архәҭақәа 
рышҟа еихыршеит. Шамониа Апро-
жектортә архәҭа дақәшәоит. 1942 
ш. Шамониа  дызлаз архәҭа Нхыҵ 
Кавказ аӷацәгьа импыҵаихалаз 
ахақәиҭтәра иалахәын. Ари ишьа-
арҵәыраз ажәылараҿы ҵыхәаԥҵәа-
рада ахәцәа алыргон… Кавказ 
ахақәиҭтәра аналыршаха, Шамо-
ниа лызлаз архәҭа Баҭымҟа иҩар-
геит. Уаҟа аҳәаахьчаҩцәа ирывагы-
ланы аладатәи аҳәаақәа рыхьчон. 
Қәҭарба Шамониа Кадыр-иԥҳа ила-
нашьан аорден «Аџьынџьтәылатә 
еибашьра Дуӡӡв аҩбатәи аҩаӡара, 
амедал  «Германиа агаразы…»

Аибашьрахьтә даныхынҳә аҭа-
ацәара далалеит. Лара леиԥш 
зыҷкәынра еибашьрала изхыз-
газ, Берлинынӡа инаӡаз, ахәрақәа 
змаз Қапба  Шарадын Мачаԥа-иԥа 
лыԥсҭазаара ималдеит. Рыхшареи 
дареи Анцәа ишиҳәара иҟан. Иахьа 
Шамониеи Шарадыни рыԥсҭазаара 
иалҵхьеит. Урҭ рмоҭацәа аџьџьаҳәа 
рыҩнаҭақәа рҿы рымцахәқәа  
еиқәуп.

 Ажәанба Надежда Алмас-
хан-иԥҳа диит Жәандәрыԥшь 
ақыҭан, унеишь-уааишь ҳәа зарҳәоз, 
ажәлар рҿы пату змаз Ажәанба Ал-
махсиҭ иҭаацәараҿы 1918 шықәса-
зы. Ақыҭаҿы ашкол даналга Гәдо-
уҭатәи амедицинатә техникум 
дҭалеит. Лҵара ибзианы даналга 

медиаҳәшьас аусура напы алыр-
куеит. 1941 шықәсазы Аџьынџь-
тәылатә еибашьра ианалага жәаа 
шықәса инагӡаны изхымҵыцыз 
Надежда хатәгәаԥхарала, арзаҳал 
ҩны аибашьра дцеит.

Аџьынџьтәылатә еибашьра 
Дуӡӡа Аиааира 40 шықәса ана-
хыҵуаз «Афырхаҵара ыӡӡом!» 
ҳәа Жәандәрыԥшьаа имҩаԥыргаз 
аиԥылара аҟны Надежда еиҭалҳәоз 
ахҭысқәа ируакуп: «…1942 шықә-
са, Севастопольтәи афронтқәа ру-
ак аҿы акәын. Аибашьра ӷәӷәа цон, 
ахәцәа рацәаҩын. Ҳара урҭ ралга-
ра ҳаҿын, – лҳәеит Надежда, – ахы-
сра маҷк ианааиқәтәалак, адгьыл 
ҳҽаҟаратәны, ҳҳәазаны, ахәцәа 
алаҳгон. Ус, аҭабиаҿы зыхәда 
хьыхәхәа иҭажьыз арԥыск дызбе-
ит. Ашьа рацәаны ицәцахьан. Аар-
ла дцәажәон. Санизыӡырҩы – «Са-
аныбмыжьын, сышьны бца… сгара 
уадаҩуп…» ҳәа аарла дцәажәон. 
Усҟан аамҭала аӷа ир ԥхьаҟа аца-
ра иаҿын. Уахьихәаԥшуаз 17-18 
шықәса дреиҳаӡамызт… Ахысрақәа 
маҷк ианеиқәтәа ихәрақәа ҿасҳәе-
ит. Илақәа хитит. Иара Мослачен-
ко Владимир иакәын. Аҵх лашьца 
ҳҽалакны, ҳҳәазаны мацара ҳаш-
цоз, аӷацәа икарыжьуаз артҟәац-
гақәа иааигәаны икаҳаит. Сых-
дырра сцәыӡит, аха аӷа инапаҵаҟа 
ҳҟалар иаҳԥеиԥшыз здыруан… 
Абраҟа ҳҩызцәа ҳацхрааны ҳа-
лыргеит. Акыраамҭа агоспиталь 
сҭан, слымҳақәа акгьы раҳаӡомызт. 
Сгыло саналага, Владимир дыш-
сыдҵаалоз сарҳәеит. Иара иԥсы 
еиқәхеит. Новосибирск дынхон. 
Аҭаацәара аԥиҵеит. Иареи сареи 
ешьеи еҳәшьеи реиԥш ҳаизыҟан…

Ажәанба Надежда Алмас-
хан-иԥҳа «Агәымшәаразы» аме-
дал ланашьан, лџьабаа ду азы 
«Аԥснытәи АССР зҽаԥсазтәыз аме-
дицинатә усзуҩ» ҳәа ахьӡ лыхҵан.

Зыхәба Лида Ҳасан-иԥҳа ди-
ит 1918 шықәсазы Жәандәрыԥшь 
ақыҭан. Ақыҭаҿы ихарҭәаамыз 
ашкол даналга Гәдоуҭатәи аме-
дицинатә ҵараиурҭа  далгеит. 
Аибашьра ианалага Гәдоуҭатәи ар-
ратә комиссариат  ахь илыԥхьеит. 
Уаҟа  илеилдыркааит аҽазыҟаҵа-
ратә курсқәа Аҟә́а ишеиҿкааз, 

уахь ддәықәырҵеит. Аҟәа мызқәак 
инеиԥынкыланы аибашьраҿы 
иҟаҵатәу иазыҟарҵон. Зыхәба 
Аида Ҳасан-иԥҳа Аҟәантә Қарҭҟа 
лҩызцәа лыцҵаны дрышьҭуеит. 
Қарҭынтә Краснодартәи агоспи-
тальқәа руак ахь ддәықәырҵо-
ит. Агоспиталь аҟынтә афронт ахь  
дышьҭын.

Аибашьра адәаҿы ахәы ицхы-
рааразы, илылшоз зегьы  налгӡон. 
Лхатәы ԥсҭазаара дазхәыцуа-
мызт. Лара лзы ихәыз иеиқәырха-
ра акәын ихадаз. Агоспиталь аҟны 
аус анылуаз лгәаларшәо, ус лҳәе-
ит: – «Иӷәӷәаз, зыхәрақәа  уадаҩыз 
маҷҩӡамызт. Урҭ  рхыԥхьаӡараҿы 
иҟаз,  аибашьҩы Урал инхоз, 
афатәқәа иаԥхьа иқәаҳҵоз ифаӡо-
мызт. Иарҭмаҟ хәыҷы ахаа-мыха-
ақәа ҭеиҵон, еизигон. Афатәқәа 
зегьы мап рцәикуан, ӡык днахәон, 
қашьк зны-зынла агьама ибон. 
Ихәра хымжьыжькаан, иԥсҭазаа-
ра ашәарҭа иҭагылан… Имцашо-
ура шьҭыҵит… Даҳзеиқәмырхаӡе-
ит… Анышә дамаҳдеит. Иҵәахны 
имаз иарҭмаҟ ахаа-мыхаақәа зҭаз, 
иазаҳуа  ҳаздыруамызт. Ихҳартит. 
Уаҟа еизигоз рҟны асалам шәҟәы 
хымҩаӡакәан иҭан. Ҳаԥхьарц ҳаӡ-
беит: «…Сыхаара! Ҳаԥҳа хәыҷы 
лымшира сызлыдныҳәал. Дыс-
зымгәааит! Аибашьра шеилгалак 
схынҳәуеит. Лара ахаа бзиа ил-
боит. Сара сыхьӡала илыҭ. Афа-
шистцәа анықәаҳцалак, аҳамҭа 
бзиа лзыҟасҵоит… Сыхаара!. .» 
«Уаҳа изымыҩӡеит. Ҳазхара  ҳҵәу-
еит. Иарҭмаҟ иҭаз иҭаацәа рахь 
иаҳаздәықәымҵаӡеит. Зыхәба 
Аида Ҳасан-иԥҳа аибашьра 
адәаҟынтә ӷәӷәала ихәыз, иалыл-
газ Лариуикин Иван Уасил-иԥа 
лыбзоурала иԥсы  еиқәхеит. Да-
ра  еиразҟхеит.  Ирааӡеит ԥшьҩык 
аԥацәеи аԥҳаи. Лыԥшәма Аԥс-
ныҟа дааит. Жәандәрыԥшь еи-
цынхон. Ирыхшаз рыхәҩыкгьы 
ари ақыҭаҿы иҟаз ашкол иа-
ушьҭымҭацәан. Рԥеиҵбы, Аф-
ганисҭани Аԥсни аибашьрақәа 
дрылахәын. Москватәи арратә ака-
демиаҿы аус иуан. Зыхәба Лида 
Ҳасан-иԥҳа Жәандәырԥшь ақыҭан 
медеиҳәшьас ҩынҩажәа шықәса 
аус луит. «Агәымшәаразы» аме-
дал ланашьоуп, убас аиубилеитә 
медалқәа рацәаны. 

Гарцкиа– Мишьелиа Ев-
гениа Иван-иԥҳа диит 1923 
шықәса лаҵарамза жәеиза рзы 
Лыхны ақыҭан. Жәахаҩык ахша-
ра ахьыҟаз, Евгениа дреиҳабын. 
Ақыҭаҿы ашкол даналга Баҭым-
тәи амедицинатә техникум дҭале-
ит. Ибзиаӡаны лҵара хлыркәшеит. 
Аибашьра иалагаанӡа Жәан-
дәырԥшь ақыҭан инхоз Мишье-
лиа Сандро машьынаныҟәцаҩын. 
Дара рыԥсҭазаара еиларҵарц 
ишыҟаз, 1941 ш. Аџьынџьтәы-
латә еибашьра ду иалагеит. Ус, 
ақыҭа иаалаҩит Сандро аибашьра  
дышдәықәырҵаз. 

1942 ш. Гарцкиа Евгениа – зежә 
шықәса нагӡаны изхымҵыцыз, 
хатәгәаԥхарала  арзаҳал алага-
ланы, еибашьра дцеит. 

Гарцкиа – Мишьелиа Евгениа  
Иван-иԥҳа 33-тәи зхала иҟаз 
апрожектортә баталион аҟәшаҿы 
медиаҳәшьас дыҟан. 

Аибашьцәа рыԥсы 
еиқәдырхон

Аҭыԥҳацәа  гәымшәақәа

Евгениа Иван- иԥҳа Мишелиа Матриона Кадыр-иԥҳа Қәҭарба Надежда Алмасхан-иԥҳа Ажәанба

Шамониа Кадыр-иԥҳа Қәҭарба Татиана Беса-иԥҳа Лолуа

(Алгарҭа 6-тәи ад.)



Агазеҳ адҳала иҳым астатиа ахә аредакциа иазшәаҳом. Агазеҳ ахә–20 мааҳ.

аҳел: +7 (840) 226-15-75 / 226-59-73
аҳыҳҳыҳ: Аҳсны, Аҳәа аҳ, Ажәанба имҳа, 9

 Аредактор хада 
Ахра АНҳҳАБ

gazeta-apsny.info 
apsnygazeta@mail.ru

Шәаԥхьа зегь раԥхьа
apsnygazeta@mail.ru6| «Аԥсны»

№17-18 (21 623| март 13 2025 шықәса

(Алгарҭа )

«Ҩ-ԥшаҳәак» реинырра

 d Февраль мза 21 азы Аԥсни Уры-
стәылеи ркультура Аминистррақәа 
рыдгыларала С. Ҷанба ихьӡ зху Аԥ-
суа ҳәынҭқарратә драматә театр 
афоие аҿы еиҿкаан «Ҩ-ԥшаҳәак» 
ҳәа хьӡыс измоу ацәыргақәҵа. 

Уаҟа иаарԥшын Аԥснытәи Ҟрым-
тәи асахьаҭыхҩцәа ҿарацәа еиуе-
иԥшым астильқәеи аформатқәеи: 
апортретқәа, апеизажқәа, афото-
инсталлиациақәа уҳәа рхархәара-
ла, рбаҩхатәра. 

Аԥсны акультура Аминистрра 
акультуреи аҟазареи рыҟәша аиҳа-
бы Автандил Конџьариа иажәақәа 
рыла, Урыстәылатәи рколлегацәеи 
дареи русеицура аҳәаақәа рырҭба-
аразы ари аусмҩаԥгатә   акрызҵаз-
куа ашьаҿақәа ируакуп.

«Ҳара анаҩсгьы адгылара раҳҭо-
ит егьырҭ аҳәынҭқаррақәа рҟын-
тәгьы асахьаҭыхыҩцәа ҿарацәа 
рцәыргақәҵақәа рымҩаԥгара, да-
ра уи аҩыза агәаҳәара аадырԥшу-
азар» - ҳәа азгәеиҭеит Автандил 
Конџьариа.

Ацәыргақәҵа аартуп хәажәкы-
рамза 30-нӡа. 

Атеатр аҟны ацәыргақәҵа

Аманда Анталаа

Аибашьцәа рыԥсы еиқәдырхон

Аибашьра анеилга Евгениа де-
ибга-дызҩыда лҭаацәара ду ахь 
дхынҳәит. Аибашьраҿы агәаӷьра 
илымаз ҳасаб азуны иланашьан  
«Кавказ ахьчаразы», «Германиа 
аиааиразы» амедалқәа.

Евгениа даныхынҳә ашьҭахь ха-
ра имгакәан дхынҳәит Мишьелиа 
Сандро Зосим-иԥагьы. Рҩыџьегь 
рыԥсҭазаарақәа  еиларҵеит. Ааҩык 
ахшаара рааӡеит. 

Лолуа Татиана  Беса - иԥҳа 1912 
шықәсазы Жәандәырԥшь ақыҭан 
диит. Лолуа Бесик иԥшәма Кетиа 
Катицеи фҩык аԥҳацәа рхылҵит. 
Татиана лабду Осман ареволиу-
циатә гәыԥ «Кьараз» далан. Имаҭа 
Ҷаҷуна  ҳәа изышьҭаз Гә́доуҭа 
амедицинатә техникум далгахьан. 
Аџьынџьтәылатә еибашьра ду иа-
налага  лхатәгәаԥхарала дцеит. 
1942 ш. Керч архәҭак аҟны ме-

диаҳәшьас дыҟан. Уаҟа адгьылб-
жьахараҿы  аидысларақәа ру-
ак аан ӷәӷәала дхәын. Акыраамҭа 
ахәышәтәырҭаҿы дышьҭан. Лыхәра  
есааира аҽарыӷәӷәон. Аԥсныҟа да-
арышьҭит. Лыхәра иахҟьаны 1950 
шықәсазы лыԥсҭазаара далҵит. 
Усҟан лара 38 шықәса ракәын ил-
хыҵуаз. 

Лолуа Татиана Беса-иԥҳа аме-
далқәа жәпакы лаҭәашьоуп.

Аџьынџьтәылатә еибашьра 
Дуӡӡа 80 шықәса ахыҵра аламҭа-
лазы Жәандәырԥшь  ақыҭан 143-
ҩык аибашьцәа ргәалашәара 
иазку  «Афырхаҵара  ыӡуам!» за-
хьӡу аиԥылара мҩаԥгахоит. Аԥсны 
иарбан аамҭазаалакгьы аҵеицәа 
гәымшәақәа алиаауан, иалиаауеит 
иахьагьы. Ус  анакәха, аԥсуаа аԥе-
иԥш бзиа змоу жәларуп.

Гугуца Џьыкырба
Џьума Габуниа 

 d Иузмырхынҳәуа ииасхьоу 
аамҭа, схәыҷра, сгәалашәа-
раҿы инхаз! Ҳабацәа, ҳабдуцәа 
аныҟаз ажәытәра аамҭақәа рзы, 
раԥхьа идыргылон раԥсуара, ры-
ламыс, ирыман рчеиџьыка, дара 
рқьабз. Ирызгылан иныҳаракны 
ахьатә кәасқьа ҭбаа ззырҳәоз, уа-
дацыԥхьаӡа ауаџьаҟқәа рзаман, 
ес-ӡынра ихәажжаӡа еилатәон. 
Ишаԥу еиԥш, иларҟәны амаҵурҭа 
ҭбаа рзавагылан. Раԥсуа маҭәа 
пату рзақәын, иныҟәыргон ркәым-
жәы, ркаба, ахҭарԥа, аҟама, азиацк, 
ауапа…

Рҽи ркәадыри еиқәын, рышь-
хымза- гәара еикәыршан. Иаары-
хуан, ирыман рхатәы уардын, ры-
цәаӷәацәқәа ҵакын. Рыԥсаса, 
ршьамаҟа ҵҩа рымамызт, ес-ӡынра 
ирыгмызт ажьҵаа, аҭубар. 

Сан лыхш, лхьара, лырахә 
ацәашьы анырхылгоз, сыбла иаах-
гылт акамбашьқәа ртәыҩақәа рҿы 
иадҵаны, дрықәныҳәан иалырку-
ан. Чуан дук ала аилаџь луан раԥхьа 
иргылан, ашҭа цқьа иқәыргылан 
илныҳәон. Дызрылымҵуа акәти 
ашәишәи лааӡон. Аҳаҟьа иқәылхуаз 
апырпылџьыка, ҳашҭаацәара ҭбааз-
гьы ақалақь ахь инхоз, ҳгәакьақәа 
зегьы рыхәҭаа рзылшон. Аԥҳал 
ацәашьаршьла ахы џь гәаны, лыжьаӷь 
уатка кҿагылан лыкҿаҩраҿы. 
Ирзыкҿан аџьтәлых иаҳәа ду, ажь 
зҭархәоз, есышықәса иҭарҭәон аҩы 
цқьа – аҳардан иалхыз.

Ақәаҵа шәырхкыла еихашь-
шьын. Аҿаԥараҿы ирзыкҿагылан 
ажьырӡы зҭаз идуцәамыз ауалыр. 
Ажьи, абацәи, амандарина ацәеи 
ирылхыз, уи аӡы ацынхәрас  ир-
жәуан иҿацаӡа, иахырхуаз аҟа-
ра ахарҭәон. Ирзықәгылаз аканат 
уеидра адгьыл икылхәраа иҵыҵуаз 
аӡыхь аман иаауан. Уи даара иџьо-
ушьартә еибыҭан, саб иашьа Дмит-
ри иҟаҵамҭан.

Ақыҭа иақәын аҟанҷ аплан 100 кг, 
сан даӡәыкны 120 кг ааӡаны апаркь 
аҳәынҭқарра иалалҵон. Схәыҷразы 
слыццон аршәы афара, Очамчыра 
араишолк ахь ианылгоз. Илҩааны 
аколнхара машьына лзаарышьҭуан, 
саргьы сгәырӷьаҵәа, аԥша ахәхәаҳәа 

исҿасуа сақәгыланы сцон. Ажәакала, 
аӡәы ишьҭахь игыломызт сҭаацәа. 

Ҳажәла рацәаӡаны иҟамзаргьы, 
сара сгәы рыладуун, иеиҵахоу ҳәа 
аӡәгьы шьҭрала дыҟамызт. Еиқәшәаз 
ԥсыуа нхаҩык иеиԥш инхон, иры-
маз дара ирызхон. Сажәа сроуцәар 
сҭахым, сасдахьк даҭаар ақыҭаҿ, 
дымҩахыргон Кьамсыс иҩнаҭахьы. 
Уи иара дзеигәырӷьоз акәын – бзи-
ала шәаабеит ҳәа игәашә ду аартра. 
Ҳаб иашьа ду Кәасҭа ихьыԥшыз 
рацәаҩын. Иара дышәҟәыҩҩын. 
Ҳаҩнаҭа дааӡахьан даныхәыҷыз 
инаркны. Сан лчеиџьыка заҟа изгьа-
маз игәы иҭымҵәо еснагь игәалаир-
шәон. Аԥсны иаҭаауаз асасцәа, аҵа-
рауаа, ашәҟәыҩҩцәа дуқәа уҳәа 
ицны ҳаҩнду ашҟа имҩахыҵуан. 
Шәаҳәарыла, алаф еибыҳәарала 
аамҭа рхыргон. Иара ичамгәыр рза-
ирҳәон, даргьы ицдырӷызуан. Иара 
убас ҳаншьа ду Лев Қацәба, иҩыз-
цәа, иԥызцәа иманы қьафура Кьам-
сыс иахь дымҩахыҵуан. Дара есн-
агь рабџьар рыцын, ус иҟан русура, 
аррамаҵура иахаҭарнакцәан. Рқьаф 
аныҟарҵалак, усгьы ҟалахьан, аҭуан 
иахьаҵахысуаз, акәасқьа иақәыз аҩ-
ны ахыб, акыц дырӷӷон, гәырӷьаран 
иҟаз еснагь.

Иван Ҭарба асасцәа Аԥсны иа-
ниҭаауаз, пату рықәҵара ҳаҩныҟа, 
Ӷәадаҟа инеигон.

Ҳашҭа ганкы еицрыхәхәа аԥ-
саҵлақәа еиҭаҳан, урҭ убас иԥшӡан, 
еиҿкаан, роурақәа ажәҩан иа-
ларсын, улаԥш узрыҟәгомызт 
еихышәашәоз, аҳауа ирылсуаз, 
арҭ асасцәагьы иргәаԥхон, иџьар-
шьон. Урҭ рымҵан акәын аишәа ду 
еиҵыхны аԥхынра қьафура иахьтәа-
лоз. Аиапонец дуҭахума, акитаеццәа 
рзаарыгӡа, зымаҵ лымуцдаз имааԥ-
саӡо ашьамхы зҵаз сан ԥсаҭа лаша. 
Шьтәашьран, гәырӷьаран, шәаҳәа-
ран, кәашаран ҳаҩнаҭа. Гьерхьели-
аа рҿоуп ашәаҳәабжь ахьго ҳәа еи-
бырҳәон аҳаблан.

 Есыхәылбыҽха ашәшьыра-
ҿы, аҳауа цқьаҿы, ацәа кәахьча-
қәа каршәны ҳаб днаҳалатәон, ха-
пак ааҭирҟьон. Ҳара ихшаз зегьы 
бжьыцқьала инаицҳарӷызуан 
ҳгәырӷьаҵәа, иқәԥраа еивасны 
икәашон еицииз сашьцәа, сызкәх-
шаз. Иахьагьы пату сызрықәуп саб 
иаҳаҭыр аҟынтә ажәытә ашәақәа. 
Исымоуп аудиола ибыжьқәа, Нарҭаа 
рансамбль даналахәыз инаигӡоз 

ахкқәа. Иахьагьы дҳамоуп ҳашьа, 
ҳабшьҭра змырӡуа , ашәаҳәаҩ Ил-
ларион. 

Ҳан Ҭина пату лықәын ақыҭаҿы, 
аԥҳәыс дыр ҳәа дрыԥхьаӡон сара 
санлыхьӡа. Исаҳаз ауп исҳәо, ба-
аишь дад ҳәа патула даарыԥхьон. 
Қәрала илеиҳабацәазгьы ларгьы па-
ту рзеилан – Кәыкәыл Махариаԥҳаи, 
Шьашькәа Иуанԥҳаи. Дара ракәын 
аҳаблаҿы ацәгьа-абзиа зырҽеиуаз. 
Сыбла ихгылоуп сан лыԥраҳәа аарҽ-
ны, лыжәҩа инықәыршәны маҵура 
данындәылҵуаз. Ес-ԥхынра аҳауа-
фара, аԥсшьара ҳәа ақалақь аҟын-
тәи иаауан хәҷи-дуи ауа-аҭынха, 
шҭакы азна ҳҟалон аџьџьаҳәа. Абарҭ 
зегь дрыхьӡон аџыр иаӡрыжәыз 
сан. Исымҳәар залшом, ҳашҭа аҭа-
ларҭа агәашә ахыб ахагылан кыц-
ла ихыбны, иҵҟьаны, уи иаман аду-
лаԥ захьӡыз. Уаҟа ирызҭан имаӡаз, 
ибжьымсуаз асас ихәы – ашәырҩа, 
аџьынџьыхәа, алаҳарҩа, акакан, 
ажьаӷь уатка. Иццакуаз, аҩныҟа ир-
заамгоз  патук иқәымҵакәа аӡәы 
дрышьҭыр ҟаломызт, ус ирҵасын 
сҭаацәа. 

Ирыман алацәгьа Ҭакар захьӡыз, 
уи даара ила дуун, Кәасҭа ҳамҭас 
иаагамҭан. Ианшуаз абжьы ақыҭа 
иахыҩуан. 

Имариамызт фҩык ахшара ҳа-
аӡара, ҩ- ҭаацәарак ахьеиҿыз аӡәык 
иеиԥш рыгәра еибагон, идырҳауаз 
рмааҭ ҭыԥк аҿы акәын ҵәахырҭас 
иахьрымаз. Ҳаб иаҳәшьцәа Гәли-
шьеи Магбулиеи ҳан ҳлыцрааӡон, 
ҳаб иашьа иԥшәма Бабусиеи ҳани 
пату еиқәҵаны аҩнра агәшәа ааргон. 

Аҵыхәтәаншәа Дмитри дихылҵит 
аԥҳа ассир, аиаҳәшьа хәыҷы дҳауит. 
Кәасҭа илыхьӡиҵеит Мрамза, амреи 
амзеи реиԥш длашаларц. Ҳан ҳара 
зегьы дҳаԥсалтәуан, далкааӡан дҳа-
ракӡаны дылбон. Иахьагьы зегьы 
ҳгәы лыладууп, дагьреиӷьаҳшьоит 
ҳаҳәшьеиҵбы Мрамза! Сыгәҭыха 
хыркәшо, иахьа сгәы зыҩбоу, ҳшым-
гәыӷуаз ҳашьа лаша Валериан… 
«Киа» ҳәа заҳҳәоз, дахьҳаԥхаз даа-
ра иаҳныԥшуеит… Иҳамоуп еиҵагы-
ло аҿар, хьыӡлагьы баҩхатәралагьы 
забду ишьҭра змырӡуа, еихаҳауа 
иаазго ҳхәыҷқәа дышәзылыԥхаа-
ит Ҳазшаз! Ҳҭаацәа ажәытә ирны-
сымҩаз рдыруазар сҭаххеит иахьа 
изызҳауа, еиҵагыло ҳҿар, ҳхәыҷқәа!

Зама Гьерхьелиа

Ҳара ҳхаан

Схәыҷра иацу 
гәалашәарақәак  d Хәажәкырамза 12 рзы 101-ҩык 

Аԥснытәи ашколхәыҷқәа Ҟрым 
аԥшаҳәаҿы иҟоу жәларбжьаратәи 
ахәыҷтәы центр (алагер) «Артек» 
ахь амҩа иқәлеит. 

Аԥсны аҵара аминистр ина пы-
н ҵақәа назыгӡо Инал Габлиеи Уры-
стәылатәи ахәыҷтәы-қәыԥштә центр 
анапхгаҩы Алеқсандр Кудриашови 
ахәыҷтәы лагер алахәылацәеи урҭ рҭа-
ацәеи ирԥылеит.

 Сынтәа Аԥснытәи аҵаҩцәа рзы 
аквота хынтә еиҳахеит. Инал Габлиа 
Урыстәыла аҵара Аминистрреи алагер 
«Артек» анапхгареи ахәыҷқәа ирырҭаз 
алшарақәа рзы иҭабуп ҳәа иҳәеит. 

«Аԥсны аҭоурых аҿы раԥхьаӡа 
акәны шәҩык рҟынӡа жәларбжьа-
ратәи ахәыҷтәы центр "Артек" ахь 
идәықәаҳҵоит, ҳара ҳзы ари иааира 
дууп. Урыстәыла аҵара Аминистрра, 
хаҭала Сергеи Сергеи-иԥа Кравцов, 
«Артек» анапхгара ҭабуп ҳәа расҳәо-
ит иҳарҭаз адгыларазы.  Ҳара ҳзы 
ари иааира дууп. Алагер ахь ицо аха-

ангьы ирхамышҭуа ацәаныррақәа 
рзыԥшуп. 2024 шықәсазы аусеицу-
разы аиқәшаҳаҭра ҳабжьаҳҵеит, иар-
боу аиқәшаҳаҭра аҳәаақәа ирҭагӡаны 
Аԥснытәи ашколхәыҷқәа рзы аквота 
хынтә иацлартә иҟаҳҵеит. Уи иаҵа-
накуа «Артек» аҭаара мацара акәӡам, 
егьырҭ –«Орлионок», «Смена» реиԥш 
иҟоу Урыстәылазегьтәи ахәыҷтәы 
центрқәагьы амҽханакуеит», -  иҳәе-
ит Инал Габлиа. Александр Кудриашов 
иазгәеиҭеит ахәыҷтәы лагер алахәха-
ра еиҵагыло абиԥара ахаҭарнакцәа 
рыԥсҭазаараҿы ахырхарҭа  ҿыц ша-
анартуа. Аминистр Очамчыра ақа-
лақь аҿы ахәыҷтәы лагер аргылара 
шазԥхьагәаҭоу атәы иҳәеит. «Ари аус 
Аԥсны ахәыҷқәа рыԥсшьара аҭоурых 
аҿы иҿыцу лагаланы иҟалоит», - иҳәе-
ит Инал Габлиа. 

Александр Кудриашов убасҵәҟьа 
ахәыҷқәа дрыдныҳәалеит. 2025 шықә-
сазы "Артек" Аԥсназы аквота хынтә 
еизнарҳаит, 2014 - 2024 шықәсқәа 
рыҩнуҵҟала ареспублика аҟынтәи 
иаҭаахьеит 200-ҩык рҟынӡа ахәыҷқәа.

Аԥснытәи ашколхәыҷқәа          
101-ҩык – «Артек» ахь


